
Abstract: Having increased coal mining into Mongolian society and economy, there will be grown cumulative impact of region’s socio-economic, political, and population due to mining. This study will explain the long and short term impacts on Baganuur coal mining and proposed result based opinions not only regional level but also eastern part of population. There are several factors are being influenced to do the study, included new extention of Baganuur coal mining, new electric power project and brick plant and the current water problems as well as luck of the hospital service etc. Study done by Center for Development Initiatives and Policy Studies joined with researchers from Sociology and Social Work Department of NUM in 2018.

Судалгааны зорилго, зорилт
2015 онд хийгдсэн “Багануурын нүүрсний уурхайн бүс нутгийн хуримтлагдах нөлөөллийн үнэлгээний нийгэм эдийн засгийн судалгааны ажил”-д нийгэм эдийн засгийн хуримтлагдсан нөлөөллийг тусгах үүднээс нүүрсний уурхайн үйл ажиллагаанаас эдийн засгийн хөгжлийн өнөөгийн түвшин, нийгмийн хөгжлийн өнөөгийн түвшин, нийгмийн эрүүл мэндийн өнөөгийн түвшинд хэрхэн нөлөөлж буйг нэмж тодорхойлоход энэхүү судалгааны үндсэн зорилго оршино.
Судалгааны ажлын зорилгын хүрээнд дараах гол зорилтуудыг дэвшүүлэн шийдвэрлэсэн Үүнд:
1. Багануурын нүүрсний уурхайн хүн ам, эдийн засаг, шилжих хөдөлгөөн, хөдөлмөр эрхлэлт, нийгэм гэсэн гол асуудлуудаар баримт бичгийн шинжилгээ хийнэ.
2. Нүүрсний уурхайн үйл ажиллагаа, бусад төсөл хөтөлбөрүүд иргэдийн амьдралд хэрхэн нөлөөлөх талаар мөн дээрх баримт бичгийн шинжилгээ хийсэн асуудлууд бодит байдалд хэрхэн тусаж байгаа зэргийг хүн амаас анкетын аргаар мэдээлэл авч, боловсруулан дүн шинжилгээ хийнэ.
НИЙГМИЙН АСУУДАЛД ҮЗҮҮЛЭХ СӨРӨГ НӨЛӨӨЛӨЛ
Энэ хэсэгт Багануур дүүргийн орон нутгийн нийгмийн асуудлуудад үзүүлэх уул уурхайн салбарын нөлөөллийн талаар авч  үзэх  болно. Ингэхдээ, орон нутагт нийгмийн асуудлууд бий болоход хүргэж байгаа хүчин зүйл талаас нь илүүтэй авч үзсэн бөгөөд харин тэдгээр асуудлуудыг бууруулахад уул уурхайн салбарын үзүүлсэн нөлөөллийн талаар  харьцангуй бага хөндсөн болно. Ерөнхийдөө, нийгмийн асуудал болон уул уурхайн салбарын харилцан хамаарлын талаар асуулга болон ярилцлагын судалгааны хүрээнд олдсон мэдээлэлд тулгуурлан шинжилсэн юм.

Нутгийн удирдлага ба уул уурхайн салбарын засаглалын асуудлууд
[image: ]Орон нутгийн иргэдийн зүгээс нутгийн удирлагын байгууллагуудын үйл ажиллагаанд сөрөг үнэлгээг түлхүү өгч байгааг дараах графикаас харж болно. Судалгаанд хамрагдсан хоёр иргэн тутмын нэг нь нутгийн удирдлагын үйл ажиллагааны талаар сөрөг үнэлгээ өгч байна. Иргэдийн орон нутгийн засаглалд сөрөг үнэлэлт өгсөн нь засаглалын ил тод байдал, үр нөлөө зэргээс үүдэлтэй болох нь асуулга болон ярилцлагын судалгааны явцад ажиглагдсан юм.


Захиргаа	ИТХ
График 1.21. Нутгийн засаглал, удирдлагын талаарх үнэлгээ

Орон нутгийн засаглалд улс төрийн намын зүгээс үзүүлсэн сөрөг нөлөө нь орон нутгийн бодлогын замгамж чанар алдагдах, төрийн албаны тотоворгүй байдал нүүрлэхэд хүргэсэн болохыг зөвхөн иргэний нийгмийн хүмүүсээс гадна ярилцлагад оролцсон төрийн албан хаагчид ч онцлон тэмдэглэсэн юм. Сүүлийн хоёр сонгуулийн хугацаанд орон нутгийн иргэдийн сонголтын үр дүн ихээхэн савалгаатай байсан бөгөөд АН болон МАН ээлжлэн үнэмлэхүй ялалт байгуулжээ. Ярилцлагын үеэр нэгэн оролцогчийн зүгээс “орон нутагт төрийн бодлогын залгамж чанар алдагдсан, нутгийн захиргаанд бүрэн халаа сэлгээ хийгдсэн, бараг төрийн   бүх байгууллагын үйл ажиллагаа тэгээс эхэлж байна” гэсэн бол өөр нэгэн оролцогч “бодлого залгамжгүй, тогтворгүй байгаагийн нэгэн жишээ нь уул уурхайн үйл ажиллагааны бүс, хүмүүс амьдрахад сөрөг нөлөө бүхий талбарт нэг засгийн үед газрын зөвшөөрөл өгснөөс хороолол бий болсон. Энэ нь засаглалын чадавхи муудаж байгааг харуулж буй бөгөөд одоо хорооллын асуудлыг шийдвэрэх шаардлага цаашид тавигдана” гэжээ.
Уул уурхайн компанийн орон нутгийн засаглалд үзүүлэх эхний нөлөөлөл бол нутгийн удирдлага болон компаний засаглалын харилцан хамаарал болно. Ярилцлагад оролцогчдын зүгээс Багануур ХК-ний засаглалын хөгжил учир дутагдалтай явж ирсэн гээд энэ нь дараах шинж чанаруудаар тодорхойлогдох талаар тайлбарлаж байна.

Зураг 1.1 Багануур ХК-ний засаглалын учир дутагдалтай байдал

Компаний засаглалыг сулруулахад орон нутгийн улс төрийн үйл явц, нам хүчнүүдийн эрх мэдлийн бүтэц нөлөөлж ирсэн байна. Компаний засаглал, удирдлагын тогтолцоо нь өмчлөгчийн утгаар харьяа яамнаас томилогдож, үл хараат ТУЗ бүрддэг боловч, орон нутгийн эрх мэдлийн бүтэц ихээхэн нөлөө үзүүлдэг талаар судалгаанд оролцогчид дурдсан юм. Орон нутгийн эрх мэдлийн бүтэц өөрчлөгдөхөд уул уурхайн компаний удирдлага (удирдлагын тогтолцоо) солигдох ба цаашилбал ажилчдын хүрээнд ч ихээхэн халаа сэлгээ хийгддэг талаар өгүүлжээ. Түүнчлэн, уул уурхайн ил тод байдал хангалтгүй байх явдал Багануур ХК-ний хүрээнд ч ажиглагдаж байна. Орон нутгийн иргэд нь уул уурхайн салбарын талаар мэдлэг, ойлголт маш доогуур байдаг хэмээн ярилцлагад оролцогчид онцолжээ. Ярилцлагад оролцогчдын зүгээс Багануур ХК-ний үйлдвэрчний эвлэлийн чадавхи тааруу байгаа талаар өгүүлж байсан юм. Ярилцлагад оролцсон иргэний нийгмийн байгууллагын төлөөлөгчид компаний нийгмийн хариуцлагын үйл ажиллагаа хангалтгүй гэж үнэлсэн бөгөөд ийнхүү үнэлэх шалтгаан нь нийгмийн хариуцлагын тогтвортой бодлого, тогтолцоо байхгүй, орон нутгийн хөгжилд дорвитой хэмжээнд нөлөөлөхүйц биш гэж үзэж байна. Компанийн албан ёсны цахим хуудсанд нийгмийн хариуцлагын талаар ямар нэгэн мэдээлэл, түүнд холбогдох тайлан одоогоор байршаагүй байна. Нутгийн удирдлагуудтай ярилцах явцад Багануур ХК-ний хувьд нийгмийн хариуцлагын талаар бодлого, үйл ажиллагааны түүх багатай бөгөөд 2017 оноос нутгийн удирдлагатай хамтын ажиллагааны гэрээ байгуулж, энэ хүрээнд тодорхойлсон ажлуудыг өнгөрсөн онд хэрэгжүүлсэн байна. Гэрээний хүрээнд нийгмийн хариуцлагын үйл ажиллагааг гурван үндсэн чиглэлээр хэрэгжүүлсэн бөгөөд 2018 оны хувьд мөн хамтран ажиллах гэрээ хийгдсэн байна.
Эцэст нь, компаний засаглалын хөгжилд сөргөөр нөлөөлж байгаа дээр дурдагдсан хүчин зүйлсийг Багануур ХК-ний өмчлөлийн бүтэцтэй холбон үзэх явдал зарим оролцогчдын хувьд байсныг тэмдэглэх хэрэгтэй. Тус компанийн хувьд хувьцааны дийлэнхи хувийг төр, үлдсэн хэсгийг хувь хүмүүс эзэмшдэг учраас засаглал, удирдлагын үйл ажиллагаа нь үндсэндээ төрийн байгууллагын оролцоотой явагддаг байна. Монгол улсын төрийн өмч давамгайлсан уул уурхайн компаниудад нийтлэг ажиглагддаг засаглалын сул талууд мөн Багануур ХК-д бий болсон гэж үзжээ.
Засаглалын хүрээнд бий болох нөлөөллүүд
· Нутгийн удирдлагын бодлого болон институцийн олон нийтийн дундах нэр хүнд, үнэлгээ доогуур байгаа байдал нь урт хугацаанд легитим шинжид сөргөөр нөлөөлнө. Ингэснээр нутгийн удирдлага болон иргэдийн хоорондын зай завсар (gap) ихсэж орон нутгийн засаглалын чанар муудахад хүргэх эрсдэлтэй.
· Нутгийн удирдлагын түвшин дэх улс төржилт (намаар хуваагдах) нь төрийн албаны тогтворгүй байдалд сөргөөр нөлөөлөх ба цаашид даамжирвал нутгийн захиргааны чадавхи муудах болно.
· Нутгийн удирдлагын үйл ажиллагаа, бодлого шийдвэрийг олон нийтэд ил тод бус байдал, ялангуяа уул уурхайн болон бусад салбарын хөгжил, бүтээн байгуулалтын төслүүдийн талаарх иргэдийн хяналт оролцоо хязгаардлагдаж, түүний хуримтлал үүсвэл нийгмийн зөрчилд хүргэх эрсдлийг агуулж байна.
· Нутгийн удирдлага болон иргэний нийгмийн хооронд том зай завсар байгаа нь улам даамжрах төлөвтэй байна.
· Багануур уурхайн ил тод, хариуцлагатай байдал улс  төрийн нөлөөгөөр илүү хязгаарлагдмал байдалд шилжих, компаний засаглалын хөгжлийг сааруулах хандлага бий болно.

Шилжилт хөдөлгөөний тухай
БагануурдүүрэгньУлаанбаатархотоос130кмт,зүүнбүсийнхувьданхнаасааүйлдвэрлэлийн, эмнэлэг үйлчилгээний чиглэлээр зүүн аймгуудын иргэдэд үйлчилгээ үзүүлэх чадвартай хот байхаар байгуулагдсан нь өнөөг хүртэл дотогш болон гадагш шилжих хөдөлгөөний урсгал тасралтгүй явагддаг байна. Энэ нь нэг талаас зүүн аймгаас ирж суурьшин, ажил хөдөлмөр эрхлэхийн тулд хотжиж хөгжих нь тодорхой Багануурыг зорьдог дотогш чиглэсэн шилжилт байдаг. Багануураас гадагш чиглэсэн УБ болон бусад газрыг чиглэсэн, ихэнхдээ залуучуудын нүүдэл байгааг судалгаанд оролцогчид дурдсан.Багануур дүүрэгт сүүлийн 10 жилд 10758 хүн шилжин ирж суурьшсан байна. Харин 13765 хүн шилжин явсан байна. Шилжин ирэгсдийн байдал 2010 онд өндөр өсөлттэй байсныг эс тооцвол харьцангуй тогтмол байдалтай байгаа бол шилжин явагсад нь 2008-2010 онуудад өндөр үзүүлэлттэй байгаад 2013-2016 онуудад буурч тогтмолжсон байгаа нь харагдаж байна.

Багануур  дүүрэгт амьдарч буй жил	Багануур дүүргийн байнгын оршин суугч эсэх
График 1.2-2.Багануур дүүрэгт оршин суугчид
Эхний дүрсээс судалгаанд оролцсон 200 иргэнээс 21-ээс дээш жил амьдарч байгаа иргэд олонх буюу 45.5 хувьтай байсныг, дараагийн дүрсээс шилжин ирэгсдийн олонх нь 36-55 насны иргэд байгааг харж болно. Багануур дүүрэгт шилжин ирсэн шалтгааныг цааш нь судлахад хамгийн их давтамжтай нь ажил олох, хөдөлмөр эрхлэх зорилгоор гэж 35.6 хувь нь дараа нь хотын харьяалалтай болох 13.6 хувь нь, амьдрах орон сууцтай болох, эрүүл мэндийн тусламж авах, хүүхдээ сургуульд өгөх, зах зээл үйлчилгээнд ойртох уурхай бараадаж амьжиргаагаа дээшлүүлэх зэрэг шалтгаануудыг тус тус дурдсан байна.
Дотогш чиглэсэн шилжилт: Шилжин ирж буй иргэдийн шалтгааныг нарийвчлан судлахад дараах мэдээллийг судалгаанд оролцсон иргэд, албан тушаалтнууд шилжих хөдөлгөөнтэй холбоотой голлох шалтгаанаар тайлбарласныг тоймлон харуулья.
Хүснэгт 1.2-1. Боловсрол, эрүүл мэндтэй холбоотой шалтгаанаар шилжин ирэгсэд

	Хаанаас ихэнхдээ шилжин ирдэг: Төв ба Зүүн аймгуудаас: Хэнтий, Дорнодынхон
Ойролцоох сумдаас: Мөнгөнморьт Цэнхэрмандал, Баяндэлгэр сумдын иргэд

	Ямар насныхан, ямар шалтгаанаар шилжин ирдэг: Багануурын харьяат биш, сургуулийн насны хүүхдүүд боловсролын үйлчилгээг авах шалтгаанаар, мөн насанд хүрэгчид эмнэлгийн үйлчилгээ авахад

	Эерэг нөлөөлөл: Шилжин ирсэн хүүхдүүдийн хувьсах зардлын мөнгө орж ирдэг нь эерэг нөлөө бий.

	Боловсролын үйлчилгээнд гарч буй сөрөг нөлөөлөл:
· Гэр бүлийн хоёр хүн өөр харьяалалтай болж зохиомол салалт их бий болж байна
· Тавиул хүүхдүүд олширч байна. Ойролцоогоор 300 гэсэн тоо байдаг
· Сургуульд дотуур байдаггүй. Тэдгээр малчдын, шилжин ирсэн хүүхдүүд ах дүү хамаатан садан эмээ өвөө дээрээ байдаг. Зөвхөн дүүтэйгээ ганцаараа байр хөлслөөд суудаг хүүхдүүд ч байдаг.
· Хараа хяналтгүй хүүхдүүд олширсноос бусад хүүхдүүдийн хүмүүжилд сөрөг нөлөөтэй
· Анги дүүргэлтэнд нөлөөлж, анги дүүргэлтийг нэмэгдүүлж байна. Сүүлийн 2 жилд бага ангийн элсэлтүүд бөөнөөрөө орж ирсэн. 14 бүлэг ангийн багтаамжаараа 40 гаруй хүүхэдтэй байгаа.
· Уугуул иргэдийн үйлчилгээ авах зардлаас тэдгээр хүмүүс хуваалцаж байна.



Эмнэлгийн үйлчилгээнд гарч буй сөрөг нөлөөлөл:
· Хэвтэн эмчлүүлэгчдийн тоо нэмэгдсэнээс ачаалал хүрэлцэхгүй болж байна. Дотрын тасагт 30 хувь нь хэвтсэнээс 14,5 хувь нь харьяаллын бус хүмүүс байна
· Харьяаллын бус иргэдийг үзсэний төлөө ЭМД нь бидэнд ордоггүй. Энэ асуудлыг шийдвэрлүүлэх
· Төрөх эмнэлэг хүүхдийн эмнэлэг барих асуудал ярих шаардлагатай
· Яаралтай тусламжийн үйлчилгээ шаардлагатай

Гадагш чиглэсэн шилжилт: Багануураас гадагш УБ болон бусад газрыг чиглэсэн шилжилтэд, ихэнхдээ залуучууд суралцахаар, улирлын болон бусад ажил эрхлэхээр явж байгаа шалтгаантай байна.

График 1.23. Та Багануур дүүрэгт үргэлжлүүлэн амьдрах уу?
Багануурын нүүрсний уурхайн бүс нутгаас гадагшаа шилжин явах төлөвлөгөөтэй эсэхийг тандсан асуултад уугуул иргэд, шилжин ирсэн хүмүүсийн олонх энэ нутагтаа үргэлжлүүлэн амьдарна гэсэн хариултыг өгсөн. Шилжилт хөдөлгөөний хувьд гадагшаа шилжих хөдөлгөөн 2016 онд бага, цаашдаа ч багасах хандлагатайг иргэд Багануурын уурхайтай мөн бусад ажлын байр нэмэгдэж болох ирээдүйн төлөвлөлтүүдтэй холбоотой тайлбарлаж байна.
Хүн амын хүрээнд бий болох нөлөөллүүд
· Багануур дүүрэгт хөгжлийн бүтээн байгуулалтууд явагдаж, аж үйлдвэржилт эрчимжсэнээр хүн ам төвлөрсөн аж үйлдвэрийн хот “industrial city” болох болно. Өмнө дурдсан, хүн амын хэтийн тооцооллоор Багануурын хүн ам ойролцоогоор 40 мянгад хүрэхээр байна.
· Гэвч, Багануур дүүргийн хотжилт, хөгжил түүнээс ч илүү хүн амыг төвлөрүүлэх магадлалтай. Бүтээн байгуулалтын төслүүдээс харахад, түүний нэг жишээ нь Багануур дахь их сургуулиудын хотхон байгуулагдсанаар зөвхөн үүний хүрээнд 17,916 өрхийн 66,250 хүн, 100 мянган оюутан, нийт 166, 250 хүртэлх хүн ам бүхий шинэ суурьшлын бүс бий болно гэсэн тооцоолол байна.
· Бүтээн байгуулалт, аж үйлдвэржилт нь хотжилтыг хурдасгах бөгөөд 2030 оны үед бүс нутагтаа хүн амын шилжих хөдөлгөөний хамгийн том татах хүчин зүйл бүхий, механик өсөлт өндөртэй орон нутаг болно. Энэ үүднээс харвал, 2030 он гэхэд харьяаллын оршин суугч 40-60 мянга, бусад хөдөлгөөнт хүн амтай (тухайлбал, их сургуулиудын хотхон) нийлээд 100 гаруй мянга гаруй дагуул хот болон хөгжих боломжтой.
· Хүн амын төвлөрөл явагдсанаар хотын нийгмийн үйлчилгээний ачааллыг бий болгох бөгөөд боловсрол, эрүүл мэнд, нийгмийн хамгааллын үйлчилгээний чанар хүртээмжид сөргөөр нөлөөлнө. Уьдчилан төсөөлвөл, 12-18 мянган сурагч, 6-9 мянган цэцэрлэгийн хүүхэд байх ба 8-12 орчим ЕБС, 20-30 орчим цэцэрлэг хэрэгтэй болно.
· Хөдөлмөрийн зах зээлийн эрэлт, эрүүл мэнд, боловсролын үйлчилгээ нь ойрын сумдууд, аймгууд, цаашилбал Улаанбаатар хотоос хүн амын шилжих хөдөлгөөн эрчимжих бөгөөд эрчимтэй дотогш шилжих хөдөлгөөнтэй хот болно.

· Бүс нутаг дахь шилжилт хөдөлгөөн нь гэр бүл тусгаар амьдрахад нөлөөлж, эцэг эхийн нэгтэй, тавиул, түүнчлэн дотуур байрны хүүхдүүдийн тоог нэмэгдүүлнэ.
Ажилгүйдлийн тухай
10 жилийн өмнөхтэй харьцуулахад, ажил эрхлэлтийн түвшин хоёр пүнктээр буурсан, бодит ажилгүйдлийн түвшин 5.6 пүнктээр өссөн үзүүлэлт гарсан байна.
Хүснэгт 1.2-2. Багануур дүүргийн хөдөлмөр эрхлэлтийн үзүүлэлтүүд,
2007, 2010, 2013, 2016

	№
	Хөдөлмөр эрхлэлтийн үзүүлэлтүүд
	2007
	2010
	2013
	2016

	1
	Бүртгэлтэй ажилгүйчүүд
	276
	754
	311
	579

	2
	16-24 насны бүртгэлтэй ажилгүйчүүд
	103
	187
	89
	124

	6
	Ажиллах хүчний хөдөлмөрийн оролцооны түвшин
	56.3
	56.4
	54.0
	55.9

	7
	Ажил эрхлэлтийн түвшин
	54.6
	52.0
	52.2
	52.6

	8
	Бодит ажилгүйдлийн түвшин
	35.0
	36.0
	35.3
	40.6

	9
	Шинээр бий болсон ажлын байр
	447
	166
	610
	206


Статистикийн мэдээллийг нарийвчлан харвал, 2007-2010 он хүртэлх хугацаанд бүртгэлтэй ажилгүйчүүдийн тоо болон бодит ажилгүйдлийн түвшин өсч, харин шинээр бий болох ажлын байры тоо буурсан бол 2010-2013 онд нөхцөл байдал байдал эсрэгээрээ байжээ. Харин 2013 оноос хойш эргээд ажил эрхлэлтийн, ялангуяа ажилгүйдлийн үзүүлэлт илүү анзаарам өсч, шинээр бий болох ажлын байр ихээхэн хумигдсан нь харагдаж байна. Энэ нь орон нутгийн гэхээсээ макро эдийн засгийн орчноос хамаарсан зүйл байсан ажээ. Ярилцлагад оролцсон нэгэн төрийн албан хаагчийн өгүүлснээр сүүлийн гурван жилд эдийн засаг хүндрэлтэй болсноор орон нутгийн хувийн хэвшлийн зарим компаниуд хаалгаа барьсан нь ажилгүйдэлд нөлөөлсөн байна.
Тухайн орон нутгийн хувьд хөдөлмөр эрхлэлтэд хамгийн том хувь нэмрийг оруулж байгаа салбар бол худалдаа, үйлчилгээ буюу хувийн хэвшил болж байгаа юм. Уул уурхай, тэр дундаа олборлох салбар нь ажлын байрны утгаар хөдөлмөр эрхлэлтэд дорвитой нөлөө үзүүлдэггүй гэдэг болов ч, орон нутгийн хэмжээнд хөдөлмөр эрхэлж буй 10 хүн тутмын нэг нь (бараг 12 хувь) уул уурхайд хамаар ч байна. Тухайлбал, орон нутгийн хэмжээнд 2016 оны байдлаар 9241 хүн ажиллаж байгаа бол Багануур ХХК-д 1100  орчим ажилчинтай байгаа нь орон нутгийн  аж үйлдвэрийн салбарт ажиллагсдыг бараг дангаар бүрдүүлж байгаа гэсэн үг. Тиймээс уул уурхайн салбар нь орон нутгийн албан ёсны хөдөлмөр эрхлэлтээс гадна, мөн тодорхой хувь хэмжээгээр албан бусаар хөдөлмөр эрхлэх боломжийг бий болгодог байна. 2016 оны байдлаар Багануур дүүргийн хөдөлмөрийн насны хүн ам 17567, ажиллагсдын тоо 9241 байгаагаас тооцоолол хийж үзвэл ажил эрхлэлтийн түвшин 52.6 байгаа бөгөөд хэрэв орон нутагт уул уурхайн компани ажиллахгүй байсан гэж үзвэл энэ үзүүлэлт 46.3 болж бараг 6 пүнктээр буурахад хүрнэ гэсэн үг.
Асуулга судалгаанд оролцсон иргэдийн 23 орчим хувь нь нээлттэй асуултад уул уурхайн салбар орон нутгийн хөдөлмөр эрхлэлтэд эерэг нөлөө үзүүлж байна гэсэн хариултыг өгсөн  ба тэдний өгсөн хариултуудад “уул уурхайн салбар нь дүүргийн хүн амын тодорхой хувийг ажлаар хангаж байна, мөн олон өрхийн амьдралын баталгааг хангаж байна” гэсэн утга зонхилж байлаа. Энэхүү асуулга судалгаанд хамрагдсан иргэдийн хувьд 70 хувь нь эрхэлсэн ажилтай, 30 орчим хувь нь одоогийн байдлаар хөдөлмөр эрхэлдэггүй байна. Хөдөлмөр эрхэлж буй хүмүүсийн хувьд тэдний 53 хувь нь төрийн албанд, 17.9 хувь нь хувийн хэвшилд, 21 хувь нь хувиараа хөдөлмөр эрхэлдэг үлдсэн нь бусад хэвшилд хамаарч байна. Өрхөд суурилсан түүвэр бүхий энэ судалгаанд хамрагдсан хөдөлмөр эрхэлдэггүй хүмүүсийн хувьд өрхийн

хөдөлмөр эрхэлдэггүй гишүүд болон хөдөлмөр эрхэлдэг хүн байхгүй өрхийн гишүүд ч байсан юм. Тэдний тодорхой хувь нь өрхийн аль нэг гишүүн нь уул уурхайн компанид ажилладаг, түүнчлэн энэ салбарт албан бус хөдөлмөр эрхэлдэг хүмүүсийн төлөөлөл болох нь судалгааны явцад ажиглагдсан билээ.
Уул уурхайн салбараас орон нутгийн ажилгүйдэлд үзүүлэх нөлөөллийн тухайд зарим асуулт бий болж байна. Нэгдүгээрт, уул уурхайн салбар нь орон нутаг дахь өнөөгийн ажилгүйдлийн түвшинг бууруулахад хувь нэмэр оруулж буй эсэх, хоёрдугаарт, компаний зүгээс орон нутагт бий болгосон ажлын байрны онцлог, шинж чанар нь орон нутаг дахь ажилгүйдэлтэй ямар нэг холбоо хамааралтай байгаа эсэх зэрэг юм. Хөдөлмөрийн салбарын мэргэжилтний хэлснээр 2016 оны байдлаар орон нутагт нийт 3042 ажилгүйчүүд бүртгэгдсэн байгаа бол хөдөлмөр эрхлэлтийн статистик мэдээнд дурдсанаар 579 ажилгүйчүүд идэвхитэй ажил хайж байна.
Ярилцлагын аргаар авсан мэдээллээс үзэхэд уул уурхайн салбар өнөөгийн байдлаар ажилгүйдлийг бууруулахад дорвитой нөлөө үзүүлж чадахгүй нь хэд хэдэн учир шалтгаантай юм. Юуны өмнө, уул уурхайн салбарын хөдөлмөрийн зах зээлийн эрэлт энэ төвшинд ханасан байх ба голлон ажил олгогч Багануур ХХК-нд өнөөдрийн хүчин чадлаараа ажиллахад ажлын байрны багтаамж дүүрсэн байна. Тиймээс, орон нутгийн бүртгэлтэй ажилгүйчүүдийг олон арваар нь ажлын байраар хангах боломж байхгүй юм. Гэвч, Багануур ХХК-д шинээр ажилтан авах шаардлага байнга гардаг бөгөөд энэ нь хөдөлмөрийн байгууллагаас эхлээд иргэдийн хувьд анхаарал татдаг зүйл байдаг ажээ. Багануур ХК-ны сул ажлын байрны талаарх мэдээлэл болон сонгон шалгаруулалт орон нутгийн иргэдэд ил тод, нээлттэй биш учраас бүртгэлтэй ажилгүйчүүд тэр бүр хамрагдаж чадахгүй, улмаар орон нутгийн ажилгүйдлийг бууруулахад хувь нэмэр оруулж чаддаггүй гэж үзэх хандлага судалгаанд оролцогчдын дунд байгаа юм.Хэлж мэдэхгүй байна
5.1
Энэ талаар иргэдэд ямар ч мэдээлэл байхгүй
56.1

График 1.24. Багануур ХХК-ний ажлын байрны мэдээлэл
Компаний албан ёсны цахим хуудсанд сул орон тоо, ажлын байрны зар болон ажилтны сонгон шалгаруулалтын талаар олон нийтэд мэдээлдэг байна. Багануур ХХК-д 1100 орчим ажилчид байгаагаас 110 орчим буюу 10 хувь нь эмэгтэйчүүд байгаа тул нэг талаас, хөдөлмөр эрхлэлтийн жендерийн ялгарал, нөгөө талаас ажилгүйдлийн хүйсийн  хуваарилалтад  бодитой нөлөө үзүүлж байна. Ажилчдын 90 хувийг эзэлж байгаа эрэгтэйчүүдийн ард байгаа эмэгтэйчүүдийн олонхи нь ажилгүй байх хандлага байдаг талаар ярилцлагад оролцсон төрийн албан хаагчид дурджээ. Нэг талаас, уурхайчин хүний ар гэрийг авч явахын тулд эхнэрүүд ажил хийх шаардлага бага, уурхайн цалин хангамж орон нутаг дахь бусад ажлын байрыг бодвол харьцангуй өндөр байдаг, нөгөө талаас, орон нутагт эмэгтэйчүүд хөдөлмөр эрхлэх боломж доогуур, хөдөлмөрийн зах зээлийн эрэлт муу учраас “нөхөр тэжээгч, эхнэр ар гэрээ авч явагч” (breadwinner & housekeeper) гэр бүлийн хэв маяг зонхилдог байж болох юм. Сүүлийн арван жилийн статистик мэдээллээс үзэхэд 2007 онд бүртгэлтэй ажилгүйчүүдийн 50 хувь, 2010 онд 46.6 хувь, 2013 онд 61.4 хувь, 2016 онд 53 хувь нь эмэгтэйчүүд байсан нь ажилгүйдлийн жендерийн илэрхий ялгаа харагдахгүй болов ч, энэ нь зөвхөн бүртгэлтэй ажилгүйчүүдийн тоо бөгөөд бодит ажилгүйчүүдийн дунд энэ ялгаа нуугдаж байх магадлалтай.

График 1.25.Орон нутгийн ажилгүйдлийн түвшин, 2007-2016
Уул уурхайн салбар орон нутагт эрэгтэйчүүдэд илүү ажлын байрны боломжийг бий болгодог. Харин уурхайд ажиллагчдын 10 орчим хувийг эзэлж байгаа эмэгтэйчүүдийн хувьд дийлэнхи нь мэргэжил шаардахгүй үйлчилгээний болон оффисын ажилтан байдаг  тухай ярьж байв. Орон нутгийн ажилгүйдлийн ерөнхий түвшинтэй харьцуулахад эмэгтэйчүүдийн ажилгүйдлийн түвшин сүүлийн арван жилд 0.5-2.5 пүнктээр илүү байж ирснийг дээрх графикаас харж болно. Асуулга судалгаанд оролцсон иргэдийн 36 орчим хувь нь орон нутагт эрэгтэйчүүдийн хөдөлмөр эрхлэх боломж эмэгтэйчүүдээс илүү байдаг хэмээн хариулсан байна.
Тэгш боломж бий Хэлж мэдэхгүй байна
Эрэгтэйчүүдэд илүү боломж бий Эмэгтэйчүүдэд илүү боломж бий
 	 20.6
9.0
35.7
34.7

График 1.26.Орон нутаг дахь эмэгтэйчүүд болон эрэгтэйчүүдийн хөдөлмөр эрхлэх боломж
Орон нутгийн иргэдийн санал бодолд  байгаа энэ хандлага нь ерөнхийдөө “Багануур  бол уул уурхайн салбарт түшиглэн хөгжсөн хот, цаашид ч ийм онцлогоор хөгжинө” гэсэн үзэл бодлоос эхтэй нь ажиглагдаж байсан юм. Юутай ч, орон нутгийн хөдөлмөр эрхлэлт дэх жендерийн ялгаралд бодит байдал дээр уул уурхайн салбарын нөлөө байгаа нь харагдаж байна.
Судалгаанд оролцогчдын 20 хувь нь орон нутагт эрэгтэйчүүд болон эмэгтэйчүүдэд хөдөлмөр эрхлэх тэгш боломж бий гэсэн бол дөнгөж 9 хувь нь эмэгтэйчүүдэд илүү боломж бий гэжээ. Төрийн албан хаагчтай хийсэн ярилцлагаас үзэхэд орон нутагт шинээр бий болж буй ажлын байр нь гол төлөв худалдаа, үйлчилгээний салбарт бий болдог гэсэн бол тэдгээрт эмэгтэйчүүдийн ажлын байр давамгайлдаг учраас судалгаанд оролцогчдын 30 орчим хувь нь тэгш боломж, цаашилбал эмэгтэйчүүдэд илүү боломж бий гэж хариулсан байж болох юм.
Ирээдүйд уул уурхайн болон бусад салбарын бүтээн байгуулалт нь орон нутгийн ажилгүйдлийг бууруулахад дорвитой нөлөө үзүүлж чадах төлөвтэй байна. Гэвч, энэ нь тус салбарт бий болох ажлын байрны шаардлагад өнөөгийн бүртгэлтэй ажилгүйчүүдийг нийцүүлэх үүднээс тэднийг хөдөлмөр эрхлэлтийн үйлчилгээнд хамруулах зэрэг асуудлыг шийдвэрлэж байж биелэлээ олно.
Хөдөлмөр эрхлэлт, ажилгүйдлийн хүрээнд бий болох нөлөөллүүд
• Багануур дүүрэг дэх хөгжлийн болон бүтээн байгуулалтын төслүүд нь хөдөлмөрийн

зах зээлийн эрэлтийг нэмэгдүүлж, дунд хугацаанд буюу 2025 оны орчимд ажилгүйдлийг бууруулах болно. Хөгжлийн төслүүд нь ойролцоогоор 5 мянга орчим ажлын байрыг бий болгож чадна. Багануурын уурхай, Багануур повер, Багануурын үйлдвэр технологийн парк зэргээс тооцоолоход 2 мянга гаран ажлын байр бий болох төлөвтэй байна. Багануурын Их сургуулиудын хотхон гэхэд 5-6 мянган багш ажилтан ажиллах бөгөөд тэдгээрийн хүний нөөцийн урсгал нь орон нутгийн хөдөлмөрийн зах зээлд нөлөөлөх ба ажлын байрны багтаамжийг нэмэгдүүлнэ.
• Тухайн бүс нутагт хэрэгжих төслүүд нь хөдөлмөрийн зах зээлийн эрэлт, нийлүүлэлтэд нөлөө үзүүлэх болно. Тухайлбал, Чандганы ДЦС гэхэд бүрэн чадлаараа ажиллах үедээ 1000 гаруй ажилтан байх тооцоотой байна.
• Гэвч, цаашид хотжилт, орон нутагт гаднаас ирэх шилжих хөдөлгөөн нь хүн амын механик өсөлтийг бий болгох ба энэ нь ажилгүйдлийн түвшинг нэмэгдүүлэх болно.
• Багануур ХХК-ны хувьд ажиллах хүчний 10 хувь нь эмэгтэйчүүд байна. Уул уурхай болон хүнд үйлдвэрийн салбарын хөгжил нь орон нутаг, цаашилбал бүс нутагт хөдөлмөр эрхлэлтийн жендерийн ялгарлыг илүү ихээр нэмэгдүүлэх болно.
Ядуурал ба эмзэг байдал
Уул уурхайн салбар орон нутгийн ядуурал хийгээд эмзэг бүлгийн асуудалд нэрмээс болж байгаа талаар ямар нэг шууд хамаарлыг олж танин мэдэх нь ихээхэн түвэгтэй бөгөөд эргэлзээтэй зүйл юм. Юуны өмнө, ажилгүйдлийн тухай хэсэгт өгүүлсэнчлэн, уул уурхайн салбар дүүргийн томоохон ажил олгогчийн хувьд ядуурлын эсрэг дархлаа болж ирсэн гэж болно. Орон нутгийн хүмүүсийг ажлын байраар хангаснаар тэр хэрээр амьжиргааны баталгааг бий болгож байгаа нь ойлгомжтой хэрэг юм.
Орон нутагт ядуурлын үндсэн үзүүлэлтүүд болох хамрах хүрээ, гүнзгийрэл, мэдрэмж  нь улсын дунджаас дээгүүр байна. Сүүлийн жилийн байдлаар ядуурлын хамрах хүрээ улсын дунджаас 5 орчим, нийслэлийн дунджаас даруй 10 нэгжээр өндөр байна. Ядуурал, эмзэг байдлын асуудалд хоёр чиглэлээр ханадж болно. Нэгдүгээрт, уул уурхайн салбар болон ядуурал хоёрын харилцан хамаарлын асуудал, хоёрдугаарт, уул уурхай ядуурлыг бууруулахад оруулж буй хувь нэмэр юм.
Багануур дүүрэг нь уул уурхайд түшиглэн хөгжсөн орон нутаг боловч, түүнээс үл хамааран, бусад орон нутгийн адил ядуурал байсаар ирсэн билээ. Уул уурхайн салбарын хөгжлийн нөлөөгөөр эдийн засгийн бусад  салбарууд  уналтад  орж,  хүмүүс  амьжиргааны  эх үүсвэрээ алдсан гэх баттай баримт сэлт судалгааны явцад олдоогүй. Харин, ярилцлага судалгааны үр дүнгээс үзэхэд орон нутгийн малчин өрхүүдийн хувьд ууррхайн талбараас болж бэлчээр шахагдах, бэлчээрийн хуваарьт өөрчлөлт орох, уурхайгаас үүссэн нуурын лаг шаварт мал үхэж үрэгдэх зэрэг үзэгдэл бодитой болсон нь малчдын ядуурах эмзэг байдлын томоохон хүчин зүйл болох боломжтой. 2014 оны ӨНЭЗС-д тулгуурлан IRIM судалгааны хүрээлэнгийн тооцоолсноор Багануур дүүрэгт ядуурлын хамрах хүрээ 34.2-39.2, ядуурлын гүнзгийрэл 9.9- 14.9, ядуурлын мэдрэмж 3.2-5.2 байсан гэжээ. Эхний хоёр үзүүлэлтийн хувьд тус дүүрэгт амьдарч байгаа өрхүүдийн бараг 40 хувь нь амьжиргааны түвшнээс бага хэрэглээтэй, харин амьжиргааны доод түвшнээс бага хэрэглээтэй өрхүүдийн дундаж хэрэглээ амьжиргааны  доод түвшнээс 10 орчим хувиар бага байсан ажээ. Амьжиргааны түвшин доогуур болон ядуу өрхүүдийн амин зуулгад халамжийн мөнгөн болон мөнгөн бус шилжүүлэг ихээхэн үүрэгтэй байдаг. Дүүргийн халамжийн байгууллагаас авсан мэдээллээр 2017 оны байдлаар халамжийн хөтөлбөрүүдэд нийт 14114 иргэн хамрагдсанаас, халамжийн тэтгэвэрт 533 иргэн, ахмад настны хөнгөлөлт тусламжид 3625 иргэн, ХБИ-ний хөнгөлөлт тусламжинд 676 иргэн, хөхүүл

болон нярай хүүхэдтэй эхийн тэтгэмжид 1158, алдарт эхийн тусламжид 2172 иргэн, насны хишиг хөтөлбөрт 1287 иргэн тус тус хамрагдсан байна. Шимтгэлд суурилаагүй халамжийн эдгээр хөтөлбөрүүд нь тус бүрийн хамрагдах болзол шалгууртай болов ч, тэдгээрээс үр шим хүртэгсдийн дунд амьжиргааны түвшин доогуур өрхийн гишүүд зонхилж байгаа гэж үзэж болно. Түүнчлэн, нэн ядуу нөхцөл байдалд амьдарч байгаа өрхүүдэд “Хүнсний эрхийн бичиг” хэмээх зорилтот хөтөлбөрийг хэрэгжүүлдэг бөгөөд тус дүүргийн хувьд 2017 онд 215 өрх хамрагдаж байснаа, өрхийн мэдээллийн сангийн шинэчлэлийн дараа ийм хөтөлбөрт хамрагдах өрх 510 болж нэмэгдсэн байна. Түүний дээр орон нутгийн халамжийн байгууллагаас жил бүр зорилтот бүлгийн өрхийг сонгон авч тусгайлан төсөл хэрэгжүүлдэг бол өнгөрсөн жил 140 өрхтэй ажилласан гэжээ. 0-14 насны 3 ба түүнээс дээш хүүхэдтэй өрх толгойлсон эцэг эхийн тэтгэмжид 2017 онд 20 орчим иргэн хамрагдаж байсан бол өнгөрсөн онд болзол шалгуурыг зөөлрүүлж, хүүхдийн насыг 18 болгосон тул 60 гаруй иргэн өргөдөл гаргасан байна.
Багануур дүүргийн хувьд, ядуурал нь нийгмийн газарзүйн утгаар бага зэрэг ялгаатай дүр зураг бий болж байдаг нь судалгааны үр дүнгээс харагдаж байна. Ярилцлагад оролцогчдын орон сууц хорооллоос илүү, гэр хороолол дундаа 2-р хороо илүү ядуу өрхтэй гэсэн үнэлгээг өгч байсан юм. Уурхайчид илүү оршин суудаг хороолол амьжиргааны түвшин харьцангуй өндөр гэдэг нь харагдаж байв. Уул уурхай болон эмзэг бүлгийн хамаарлын тухайд, хөгжлийн бэрхшээлтэй иргэн болон хүүхдүүд, өнчин хүүхдүүдийн талаар авч үзэх хэрэгтэй. Дүүргийн статистикийн мэдээлэлд нийт 987 ХБИ, 129 ХБХ байгаа гэсэн бол ярилцлагад оролцсон төрийн албан хаагчийн мэдээлснээр 2017 оны байдлаар 1300 гаруй ХБИ байдгаас 120 нь ХБХ байдаг гэжээ.2015

График 1.27.Багануур дүүргийн ХБИ-ийн тоо
Хүүхэд болон насанд хүрсэн хүний хөгжлийн бэрхшээл бол тухайн хүнийг төдийгүй өрхийг ядуурал, эмзэг байдалд оруулдаг хүчин зүйл билээ. Хүүхдийн асуудал хариуцсан байгууллагаас авсан статистик мэдээлэлд орон нутгийн ХБХ-ийн хөгжлийн бэрхшээлийн төрөл, хэлбэр, шалтгааны талаар нарийвчилсан мэдээлэл байхгүй тул уул уурхайн салбарын нөлөөллийн талаар шууд дүгнэлт хийх боломжгүй юм.
Хүснэгт 1.2-3.Орон нутагт байгаа Хөгжлийн бэрхшээлтэй хүүхдийн судалгаа

	№
	Хороо
	Нийт хүүхэд
	0-5 нас
	6-16 нас
	17-18
	Эм
	Эр

	1
	1-р хороо
	39
	12
	26
	1
	13
	26

	2
	2-р хороо
	4
	2
	2
	-
	1
	3

	3
	3-р хороо
	30
	12
	17
	1
	15
	15

	4
	4-р хороо
	26
	6
	18
	2
	16
	10

	5
	5-р хороо
	21
	6
	15
	-
	7
	14

	
	Нийт
	120
	38
	78
	4
	52
	58



Ярилцлагад оролцсон нэгэн төрийн албан хаагчийн ярианаас үзэхэд “Манай дүүргийн хувьд уурхайгаас болоод ургийн гажиг илэрсэн гэсэн судалгааны дүн байхгүй, харин улсын хэмжээнд ургийн гажигтай хүүхэд төрөх нь ихэссэн шүү дээ. Ялангуяа Улаанбаатарт, манай дүүргийн хувьд төрөлхийн хөгжлийн бэрхшээлтэй хүүхдийн асуудал бусад орон нутгаас илүү ноцтой хэмжээнд болсон зүйл байхгүй. Сүүлийн жилд 3 хүүхэд гажигтай төрсөн тохиолдол буй. Тэдгээр нь уул уурхайн нөлөө гэж шууд дүгнэх боломжгүй” гэсэн юм. Орон нутгийн ХБИ- ний асуудлаар уул уурхайн нөлөөллийг дагнан судалсан судалгааны үр дүн байхгүй байна. Зарим иргэний нийгмийн төлөөлөгч болон төрийн албан хаагчийн зүгээс “орон нутгийн уурхайн ажилчид удаан ажиллаад ирэхээр, тухайлбал тэтгэвэрт гарах насан дээрээ мэргэжлээс шалтгаалсан өвчлөлд өртдөг бөгөөд өртөг зардалтай эрүүл мэндийн үйлчилгээнд хамрагдах, цаашилбал урт наслахгүй байх тийм эрсдэл рүү орох нь цөөнгүй байдаг. Тиймээс ар гэр бүл нь амьжиргааны эрсдэл рүү ордог” хэмээн хэлснийг ядуурлын хэсэгт дурдах нь зүйтэй.
Дүүргийн статистикийн мэдээллээс үзэхэд 2017 онд нийт 324 өнчин хүүхэд байгаагаас 287 нь хагас өнчин хүүхэд, 37 нь бүтэн өнчин хүүхэд байна. Хүүхдийн өнчрөлийн нарийвчилсан судалгааны үр дүн одоогоор байхгүй бөгөөд тэр дундаа уул уурхайгаас болж өнчин үлдсэн хүүхдийн талаар дүгнэлт хийх боломж хязгаарлагдмал байна.
Уул уурхайн салбар орон нутгийн ядуурал, эмзэг байдлыг бууруулахад оруулж ирсэн хувь нэмэр багатай гэдгийг судалгаанд оролцогчид өгүүлж байлаа. Өнгөрсөн хугацаанд Багануур ХК-ний хувьд нийгмийн хариуцлагын тогтвортой бодлого, үйл ажиллагаа хэрэгжүүлж байгаагүй гэдгийг дээр дурдсан билээ. Сүүлийн нэг жилд 40 настай уурхайн компани анх удаа орон нутгийн хөгжилд “Нийгмийн хариуцлага”-ын хүрээнд хамтын ажиллагааны гэрээ байгуулж, энэ чиглэлд бодлого хэрэгжүүлэх болсон юм.
Ингэснээр орон нутгийн ядуурал, эмзэг байдлыг бууруулах ажил дан ганц төрийн байгууллагуудын хариуцах асуудлаас төр болон хувийн хэвшлийн түншлэлийн, хувийн хэвшлийн нийгмийн хариуцлагын нэг үндсэн зорилт болох үүд нээгдэж байна.
Хүн амын амьжиргаанд бий болох нөлөөллүүд
• Аж үйлдвэрийн хөгжил нь дунд хугацаанд (2025) ажилгүйдлийг бууруулснаар орон нутгийн ядуурлын түвшин буурахад нөлөө үзүүлэх боломжтой. Түүнчлэн, уул уурхайн болон бусад салбарын компаниудын засаглал, нийгмийн хариуцлагын хөгжил нь орон нутгийн ядуурлыг бууруулах ажилд хувь нэмрээ оруулна.
• Хүн амын шилжих хөдөлгөөний улмаас бий болох механик өсөлт нь амьжиргааны эх үүсвэргүй иргэд, өрх тухайн орон нутагт ирж суурьших үзэгдлийг бий болгох ба энэ нь орон нутгийн нийгмийн асуудалд хувь нэмэр оруулна.
• Уул уурхай, хүнд үйлдвэрийн салбарын хөдөлмөр эрхлэлтийн жендерийн ялгарлыг хүчтэй бий болгох бөгөөд эрэгтэйчүүд үйлдвэрийн осол, мэргэжлээс шалтгаалах өвчлөлд илүү нэрвэгдэх боломжит эрсдлийг нэмэгдүүлнэ. Энэ нь тэднээс эдийн засгийн хамааралтай өрхүүдийн нийгэм эдийн засгийн баталгааг эмзэг болгоно.
• Одоо орон нутагт урт хугацааны ажилгүйдэл болон архаг ядууралд автсан нийгмийн давхарга, бүлэг байгаа бөгөөд амьжиргаа дорой шилжин ирэгсдээр эгнээгээ өргөжүүлж ирээдүйн ядуу давхаргын суурь болох магадлалтай.
Гэр бүлийн асуудлуудын тухай
Юуны өмнө, уул уурхайн салбараас гэр бүлийн асуудалд үзүүлэх сөрөг нөлөөллийн талаар шууд батлан харуулах статистик, тоо баримт байхгүй юм. Гэвч, асуулга болон ярилцлагын үр дүнд тулгуурлан, гэр бүлийн харилцааны зөрчил, гэр бүл дэх жендерийн асуудал, жендерт суурилсан хүчирхийлэл, гэр бүл салалт зэрэг олон асуудлуудад уул уурхайн салбарын

нөлөөллийг авч үзэх болно. Зарим томоохон уул уурхайн компанитай харьцуулахад Багануур нь уул уурхайн хот учраас ажилчид гэр бүлээс тусгаар амьдрах шаардлага үгүй юм. Энэ нь олборлолт алслагдмал газар хийгддэг ажилчид кампэд байрлан гэр бүлээс тусдаа олон хоног явдагтай холбоотой үүсдэг гэр бүлийн асуудлууд энд яригдах шаардлагагүй болж байна. Ярилцлагын үр дүнгээс үзэхэд гэр бүлийн харилцаан дахь жендерийн асуудалд тус салбарын сөрөг нөлөө бий болдог гэдгийг тэмдэглэхийг хүсч байна.
Орон нутгийн гэр бүлийн байгуулллагын мэдээнээс үзэхэд гэр бүлийн хүчирхийлэлд өртсөн эмэгтэйчүүдийн талаас илүү нь эрхэлсэн ажилгүй, 30 орчим хувь нь төрийн болон төсвийн байгууллагад ажилладаг, 30 орчим хувь нь ажилгүй, үлдсэн хэсэг нь хувийн хэвшил, хувиараа хөдөлмөр эрхэлдэг гэсэн мэдээ байна. Харин цагдаагийн байгууллагын мэдээллээс үзэхэд 2017 онд нийт гэр бүлийн хүчирхийллийн гэмт хэрэг 22 хэрэг шүүхэд шилжин шийдвэрлэгдсэнээс хүчирхийлэл үйлдэгчийн 13 нь эрхэлсэн ажилгүй, 7 нь хувиараа хөдөлмөр эрхэлдэг, 2 нь хувийн хэвшлийн болон бусад салбарт ажилладаг гэжээ. Дээрхээс үзэхэд, гэр бүлийн хүчирхийлэлд өртөгсдийн болон үйлдэгчийн ажил эрхлэлтийн байдлаас уул уурхайтай шууд хамаарал харагдахгүй юм. Нийгмийн янз бүрийн бүлгийн эмэгтэйчүүд хүчирхийлэлд өртдөг, харин үйлдэгчдийн харьцангуй олонхи нь эрхэлсэн ажилгүй эрчүүд байна.24.1

График 1.28.Орон нутгийн гэр бүлийн асуудалд уул уурхайн салбарын үзүүлэх нөлөө
Асуулга судалгаанд оролцсон иргэдийн талаас илүү хувь нь гэр бүлийн хүчирхийллийн асуудалд уул уурхайн нөлөө их байдаг гэжээ. Харин 35 хувь нь хүүхдийн хүмүүжилд, гурван хүн тутмын нэг нь гэр бүл салалтад их нөлөөтэй гэж хариулжээ. Олон нийтийн санал бодолд байгаа эдгээр ойлголт, хандлагын талаар зарим нэг сэжүүрийг ярилцлагын үр дүнгээс олж болох юм. Эрчүүд олонтой газар архидалт дагалдах явдал амьдрал дээр байдаг бол уурхай эрчүүд давамгайлдаг учраас архидалт бусад салбарын эрчүүдээс давамгай байдаг талаар ярилцлагын үр дүн харуулж байна. Гэхдээ, архидалтын асуудлаар дараагийн хэсэгт тусгайлан авч үзэх болно. Архидалт нь өөрөө гэр бүлийн олон асуудлын, тэр дундаа гэр бүлийн харилцааны зөрчил, цаашилбал хүчирхийллийн асуудалд хөтөлдөг билээ.
Хүүхдийн хүмүүжлийн асуудал уурхайчин гэр бүлд бий болдог нь бусад компаниудын нөлөөллийн судалгаанаас харагддаг. Дээр дурдсанчлан, Багануурын уул уурхай гэр бүл тусгаар амьдрах үзэгдлийг бий болгодоггүй учраас хүүхдийн хүмүүжлийн асуудал тийм ч анхаарал татах хэмжээнд биш юм. Гэвч, асуулга судалгаанд оролцсон гурван иргэн тутмын нэг нь сөрөг нөлөөтэй ихтэй гэж хариулсан бөгөөд олон нийтийн хувьд уурхайчдын хүүхдүүд хүмүүжил муутай байдаг гэсэн ойлголт, төсөөлөл байдгийг харуулж байна.
Гэр бүлийн асуудалд бий болох нөлөөллүүд
• Одоо бүс нутагт хэрэгжиж байгаа Багануурын нүүрсний уурхай, Багануурын дулааны цахилгаан станц болон хэрэгжих төлөвлөгдсөн Багануур повер, Аж үйлдвэрийн технологийн парк зэргээс харахад уул уурхай болон хүнд үйлдвэрийн салбарын хөгжил нь хөдөлмөр эрхлэлтийн жендерийн ялгарлыг гүнзгийрүүлэхийн хэрээр гэр бүлийн хүрээнд жендерийн асуудал бий болно.

• “Нөхөр тэжээгч, эхнэр ар гэрээ авч  явагч” гэр бүлийн хэв маяг нийгмийн амьдрал  дахь жендерийн тэгш бус байдлыг бий болгож, нийгмийн хөгжлийн тулгуур ойлголт болсон жендерийн тэгш эрхийн зарчим алдагдахад хүргэнэ.
• Уул уурхайн салбарын тэлэлт нь бүс нутаг дахь малын бэлчээрийг эзэлснээс алс нутаглан амьдрахад хүргэж, гэр бүл тусгаар амьдрах үзэгдэл нэмэгдэхэд хүргэх талтай.
• Гэр бүл дэх жендерийн асуудал нь гэр бүлийн хүчирхийлэл, хүүхдийн хүмүүжил муудах болон гэр бүл салалт зэрэг үр дагаварт хүргэх боломжит эрсдлийг өөртөө агуулж байна.
Архидалт, гэмт хэрэг болон бусад гаж үзэгдлийн тухай
Асуулгад хамрагдсан иргэдийн 20 гаруй хувь нь орон нутгийн түвшин дэх архидалтад уул уурхайн салбарын нөлөө их байгаа гэж үзсэн байна. Харин судалгаанд оролцосон хоёр иргэн тутмын нэг нь түүнд уул уурхайн салбарын нөлөө бага болон огт байхгүй гэж хариулсан бол тэдний 28 хувь нь түүний нөлөөллийг дунд зэрэг гэж үнэлжээ.

График 1.29.Орон нутаг дахь архидалтад уул уурхайн салбарын үзүүлэх нөлөө
Дээрх үр дүнгээс харахад судалгаанд оролцогчдын 70 гаруй хувь нь уул уурхайн салбар болон архидалтын хооронд тодорхой хамаарал байдаг гэж үзсэн хэрэг юм. Ярилцлагад оролцсон хүмүүсээс чухам ямар хамаарал байгаа, тэр нь хэрхэн илэрч болох талаар асууж нарийвчлан тайлбарлахыг зорьсон юм.
Уул уурхайн салбарын хувьд эрчүүдийн зонхилдог ажил, хүнд хүчир ажил, эрсдэлтэй ажил, товчхондоо “эрчүүдийн ертөнц”, эндээс ажил мэргэжлийн бүлгийн дэд соёл үүсэн бүрэлддэг гэж хэлж болно. Энэ соёлын нэгээхэн хэсэг нь цалин хангамж буухад ууж алжаал тайлах байдлаар илэрдэг байж болох юм. Гэвч, уул уурхайн салбар нийгмийн хөгжлөө даган орчин үеийн шинэ соёлд шилжиж байгааг басхүү ярилцлагад оролцсон хүмүүс дурдаж байсан билээ. Орчин үед команий засаглал хөгжиж байна, түүнийгээ дагаад уул уурхайн компаниудын байгууллагын соёл дэлхий нийтийн чиг хандлага өөд явж байгаа учраас түүнийг хүрээнд шинэ дэг журам, зан үйл бүрэлдэж байгаа нь дамжиггүй. Гэвч, уул уурхай дагасан эрчүүдийн дэд соёл, тэр дундаа архидалтын зан үйл өнөөдөр ч байсаар байгаа гэдгийг тэмдэглэж байна. Архидалт нь хүмүүсийн зан үйлээс гадна нийгмийн нөхцөл байдлаар тодорхойлогддог. Тухайлбал, эрүүл амьдралын хэв маягийг бүрдүүлэх орчин нөхцөл, архи согтууруулах ундааны үйлчилгээ гэх мэтийг хэлж болно. Тухайлбал, Багануур нийслэлийн алслагдсан дүүрэг боловч, худалдаа үйлчилгээний бүхий л институцүүд бусад дүүргийн адил хэрэгжиж байдаг бөгөөд зугаа цэнгээний газрууд шөнийн цагаар үйлчилж байдгаараа бусад орон нутгаас ялгаатай. Монголдоо томд орох уул уурхайн Эрдэнэтийн үйлдвэрийн цалин буусан өдөр үйлчилгээний газрууд зочдоор дүүрдэг гэсэн хошигнолын нэгэн адил Багануур хэдийгээр бэсрэгхэн уул уурхайн хот боловч, мөн адил нөхцөл бий болдог талаар судалгаанд оролцогчид өгүүлж байв.
2017 ны байдлаар орон нутагт нийт 297 эрүүгийн хэрэг үйлдэгдсэнээс хүний амины хэрэг нэг, хүчингийн хэрэг долоо, авто осол 36, хулгай 71, танхай 13, ИЭЧЭМ эсрэг гэмт хэрэг 115,

залилан 12, үлдсэн нь бусад төрлийн гэмт хэрэг гэсэн статистикийн мэдээлэл байна. Эндээс үзвэл, нийт гэмт хэргийн 38 хувийг бусдын бие махбодод хүнд болон хөнгөн гэмтэл учруулсан халдлага эзэлж байна. Түүнчлэн, нийт гэмт хэргийн 30 гаруй хувийг согтуугаар үйлдсэн гэмт хэрэг эзэлж байгаа бол 20 орчим хувь нь гудамж талбайд үйлдэгдсэн байна.

График 1.2-10.Орон нутгийн нийгмийн гаж үзэгдлийн зарим хэлбэрт уул уурхайн салбарын үзүүлэх нөлөө
Асуулга судалгаанд оролцсон иргэдийн 40 гаруй хувь нь орон нутгийн гэмт хэргийн нөхцөл байдалд, харин талаас илүү хувь нь биеэ үнэлэлт, бэлгийн замбараагүй харилцаанд уул уурхайн салбар ихээхэн нөлөө үзүүлдэг гэжээ. Орон нутагт нэг жилд гарч байгаа нийт гэмт хэргийн нэг талаас, 40 орчим хувь буюу харьцангуй олонхийг гэмт халдлага эзэлж байхад, нөгөө талд нь гурван гэмт хэрэг тутмын нэг нь согтуугаар үйлдэгдэж байгаа нь согтуугаар бусдын эрх чөлөө, эрүүл мэндийн эсрэг чиглэсэн гэмт хэрэг хамгийн тулгамдсан асуудал болохыг харуулж байна.
Мэдээж, уурхайчдын архины хэрэглээ бүр гэмт хэргийн гаралттай шууд хамааралгүй ч, орон нутагт архидан согтуурах үзэгдлийг нэмэгдүүлэх хүчин зүйл болохын хувьд шууд бус байдлаар гэмт хэргийн нөхцөл байдалд нөлөө үзүүлж байж болно. Судалгааны багт уурхайчдын зүгээс архидан согтуурсны улмаас өдүүлсэн гэмт хэрэг, зөрчлийн талаарх мэдээлэл байхгүй байна.
Судалгааны хүрээнд нэг анхаарал татсан асуудал бол орон нутаг дахь биеэ үнэлэлт болон бэлгийн замбараагүй харилцааны тухай юм. Уурхайчид гэр бүлээсээ тусгаар амьдарч ажилладаг уул уурхай болон гар аргаар алт олборлогч нинжа наырн дунд бэлгийн харилцаа болон биеэ үнэлэлтийн асуудал ихээхэн яригддаг юм. Гэвч, Багануур шиг уурхайчид нь гэр бүлдээ цугтаа ажиллаж амьдардаг хотын хувьд биеэ үнэлэлт хэмээх үзэгдэл бас дагалддаг байна.
Биеэ үнэлэгчдийн хувьд орон нутгийн ч, орон нутгийн бус ч хүмүүс байдаг нь харагдах бөгөөд орон нутгийн хүмүүсийн хувьд нэг талаас, нэн ядуу амьдралтай, эсвэл гэр бүлийн юмуу хүмүүжлийн асуудалтай өсвөр насны охидууд байж болох талаар ярилцлагад оролцогчид дурдсан байна.
Архидалт, гэмт хэрэг болон бусад гаж үзэгдлийн хүрээнд бий болох нөлөөллүүд
· Уул уурхай болон хүнд үйлдвэрийн чиглэлийн төслүүдийн өргөжилтөөр бий болох нийгмийн харилцааны боломжит эрсдлийн нэг нь архидалт юм.
· Архидалт нь гэмт хэргийн гаралтад, тэр дундаа ИЭЧЭМЭ гэмт хэрэг, хулгайн гэмт хэргийн өсөлтөд хүргэнэ.
· Замын ачаалал нь осол гарах эрсдэл нэмэгдэх, явган зорчигчдод эрсдэл бий болох зэргээр замын хөдөлгөөний аюулгүй байдалд нөлөөлнө.
· Тоос шороо нэмэгдэж замын хөдөлгөөний аюулгүй байдалд нөлөөлнө.

ЭДИЙН ЗАСГИЙН АСУУДЛУУДАД ҮЗҮҮЛЭХ СӨРӨГ НӨЛӨӨЛӨЛ
Тус дэд бүлэгт уул уурхайн эдийн засгийн асуудалд үзүүлэх нөлөөллийг өрхийн орлогын эх үүсвэр, амьжиргааны өөрчлөлт, өрхийн орлогын хэмжээ ба хэрэгцээгээ хангах байдал, орон нутгийн эдийн засгийн хөгжилд үзүүлэх уул уурхайн нөлөөллийн талаарх иргэдийн санал бодолд тулгуурлан аж үйлдвэр, мал аж ахуй, газар тариалан, худалдаа үйлчилгээ зэрэг эдийн засгийн салбарт хэрхэн нөлөөлөх талаар авч үзсэн болно.
Өрхийн орлогын эх үүсвэр, амьжиргааны өөрчлөлт
Өрх гэр бүлийн орлого болон амьжиргаанд сүүлийн жилүүдэд гарч буй өөрчлөлт, түүнд нөлөөлж буй хүчин зүйлс тухайн өрхийн шилжин суурьших, суурьшин амьдрах үйл явцад шууд ба дам утгын хувьд аль алинаараа нөлөө үзүүлнэ. Багануур дүүргийн хэмжээнд нүүрс олборлолт, төмөрлөгийн үйлдвэр зэрэг уул уурхайн аж ахуйн нэгжүүд, дулаан дамжуулалт, талх, нарийн боов үйлдвэрлэл, худалдаа үйлчилгээ, мал аж ахуй зэрэг хувийн салбарууд түүнчлэн эмнэлэг, сургууль, цэцэрлэг зэрэг төсвийн байгууллагууд, хороо, дүүрэг зэрэг төр захиргааны байгууллагууд ажиллаж байна. 2017 оны эцэст дүүргийн хэмжээнд ажил идэвхитэй хайж байгаа ажилгүй иргэд 357 бүртгэгдсэний 191 буюу 53.5% нь эмэгтэйчүүд байгаа болно. Багануур дүүргийн аж үйлдвэрийн нийт бүтээгдэхүүний орлого сүүлийн жилийн байдлаар 125214.2 сая.төг болж 10 жилийн өмнөхөөс даруй 3 дахин ихэссэн байна. Багануур дүүргийн өрх, иргэдийн амьжиргаа, цалин орлогыг бүрдүүлж буй гол эх үүсвэрийг судалгаанд оролцогчид дараах байдлаар илэрхийлсэн.Цалин
Хүүхдийн тэтгэмж Хамаатан садны дэмжлэг туслалцаа

График 1.3-1. Өрхийн орлогын эх үүсвэр
Өрхийн орлогод эзлэх цалингийн хэмжээ харьцангуй өндөр-44.2% байгаагийн зэрэгцээ тэтгэвэр тэтгэмж-14.1%, хүүхдийн тэтгэмж-13.4%, хамаатан садны дэмжлэг туслалцаа-4.2% зэрэг халамж, тэтгэмжийн орлого давамгайлж байгаа нь анхаарал татаж байна. Багануур хотын иргэдийн хувьд тулгамдсан асуудал бол өрхийн цалин орлого харьцангуй тааруу байдаг талаар экспертийн ярилцлагад мөн дурдагдаж байсан болно. Хүн амын амьжиргааны үзүүлэлтийн хувьд төдийлөн сайн биш байгаа нь одоогийн Багануур дүүргийн үндсэн дүр төрх гэж хэлж болохоор байна. Багануур дүүргийн иргэд сүүлийн таван жилийн хугацаанд өрхийн амьжиргаа илт өөрчлөгдөөгүй, хэвэндээ-44.4% байгаа гэж дүгнэсэн бөгөөд харьцангуй сайжирсан гэж үзсэн өрх иргэдээс илт дордсон гэж үзэж буй хүмүүс 2 дахин их байхад, муудсанаас илүүтэй бага зэрэг дээрдсэн гэж үзэх хандлага 9 хувиар өндөр байгаа нь анхаарал татаж байна.

График 1.32. Багануур дүүргийн өрхийн амьжиргааны өөрчлөлт (сүүлийн 5 жилд)

Судалгаанд гэр хороолол бүхий хорооноос 76, мал бүхий хорооноос 34, орон сууц бүхий хорооноос 86 өрх тус тус хамрагдсан. Өрхийн амьжиргаанд гарч буй өөрчлөлтийг дээрх үнэлгээг дүүргийн иргэдийн байршил суурьшилтай харьцуулан авч үзье. Дээр дурдсан ерөнхий хувь хэмжээг өрхийн суурьшлын үзүүлэлтээр авч үзэхэд илт сайжирсан гэсэн хариулт орон сууц(4.7%), гэр хороолол бүхий хороонд(3.9%) зонхилж байхад мал бүхий хороонд энэ талаар ямар нэг хариулт өгөөгүй байна. Тэрчлэн эсрэг тохиолдол болох сүүлийн 5 жилд амьжиргаа илт муудсан(11.8%) гэж мал бүхий хорооны иргэд зонхилон хариулсан байна. Харин бидний амьжиргаа хэвэндээ(48.8%) болон тааруу болсон(22.1%) гэсэн хариултыг орон сууц бүхий хорооны иргэд ихэвчлэн өгсөн байна.
Багануур дүүргийн хувьд 5 хороотой, орон сууцны хороолол бүхий 1-р хорооноос бусад нь гэр хороолол бүхий шилжин суурьшигч ихтэй, мал бүхий хороод болно. Тус дүүргийн хувьд уул уурхай үндсэн бөгөөд зонхилох ажлын байрыг бий болгож байна.
Өрх, иргэдийн амьжиргаа, орлогын эх үүсвэрт үзүүлэх нөлөөллүүд
· Цаашид уул уурхайн болон хөгжлийн томоохон төсөл хөтөлбөртэй уялдан одоогийн Багануур дүүргийн хүн амын тоо хэмжээ ойролцоогоор 5 дахин өсөж мэдэхээр байна. Энэ тохиолдолд тухайн дүүргийн эдийн засгийн гол салбарууд болох аж үйлдвэр,худалдаа үйлчилгэ, тээврийн салбарт томоохон ачаалал үүсэх магадлалтай.
· Хүн амын шилжих хөдөлгөөний улмаас бий болох механик өсөлт нь эдийн засгийн хувьд хямд болон бэлэн ажиллах хүчний нөөцийг бий болгох хэдий ч эдгээрийг зөв төлөвлөж хөдөлмөрийн зах зээлийг зохицуулаагүй тохиолдолд ажилгүйчүүдийн тоог өнөөгийн байдлаас хэдэн арав дахин нэмэгдүүлж болохоор эрсдэл бий.
· Уул уурхайг дагасан хөгжил богино болон дунд хугацаанд ажил эрхлэлт, хүн амын амьжиргаа, цалин орлогод нөлөөлөх боловч, урт хугацаанд эдийн засгийн найдвартай салбар байж чадахгүй тул бүс нутгийн хөгжлийн давуу тал нөөц боломжийг бүрэн ашиглаж, жижиг дунд үйлдвэрлэл, үйлчилгээг бүх талаар дэмжин ажлын байр бий болгох шаардлагатай.
Өрхийн орлогын хэмжээ ба хэрэгцээгээ хангах байдал
Багануур дүүргийн өрхийн сарын дундаж орлого болон нэг хүнд ноогдох дундаж орлогын хэмжээг тооцож, хүснэгтэд харуулсан болно. Судалгаанд хамрагдсан Багануур дүүргийн хамгийн бага орлоготой өрх 34 мянган төгрөг олдог бол хамгийн их орлоготой өрх сардаа 2 сая төгрөг олдог байна. Харин хамгийн бага орлоготой хүн сард 6700 орчим төгрөгний орлоготой бол, хамгийн их нь 750 мянган төгрөгний орлоготой гэжээ. Бид өрхийн нэг сарын дундаж орлогын тооцоог хийлгэсний үндсэн дээр тухай өрхийн ам бүлийн тоонд хувааж нэг хүнд оногдох мөнгөн орлогын тооцоог гаргасан. Тухайн шинжилгээнээс үзэхэд нэг хүнд ноогдох орлогын дундаж хэмжээ 186236 төгрөг байгаа нь амьжиргааны доод түвшингээс 50 гаруй мянган төгрөгөөр бага үзүүлэлттэй байв.
Хүснэгт 1.3-1. Өрх болон нэг хүнд оногдох сарын дундаж орлого/хүн, өрхөөр/

	№
	Орлогын харьцуулалт
	Доод хэмжээ
	Дээд хэмжээ
	Дундаж хэмжээ
	Стандарт хазайлт

	1
	Өрхийн орлогын үзүүлэлт
	34000
	2000000
	650179.16
	416759.725

	2
	Нэг хүнд ноогдох орлого
	6666.67
	750000
	186236.9333
	145579.58343


Өрхийн нэг хүнд оногдох сарын дундаж орлогыг тооцсоны үндсэн дээр дүүргийн иргэдийг залуу, дунд, ахмад насны гэсэн гурван бүлэгт хувааж харьцуулахад дунд насны хүмүүсийн орлогын доод хэмжээ бусад насны хүмүүсээс харьцангуй өндөр байхад залуу ба

ахмад хүмүүсийн орлогын доод хэмжээ ойролцоо байв. Өрхийн орлого болон нэг хүнд оногдох дундаж орлогын үзүүлэлтийн тооцоог хийж, харьцуулахад үзэхэд орон сууц бүхий хорооны нэг хүнд оногдох дундаж мөнгөн орлого болон өрхийн орлогын хэмжээ бусад хорооноос харьцангуй өндөр байв.
Өрхийн орлогын ялгааг харьцуулсаны үндсэн дээр тухайн хорооны өрхийн хувьд чухамдаа ямар хэрэгцээ шаардлага үүсч буйг тодорхойлох нь тухайн дүүргийн хороодод үзүүлж буй уул уурхайн нөлөөллийг тооцоход ач холбогдолтой байж болох юм. Өмнөх харьцуулалтаас харахад өрхийн орлого бага байхын хэрээр өрхийн өдөр тутмын хэрэгцээ хангах байдал хангалтгүй, хязгаарлагдмал тал ажиглагдаж байна. Энэ талаар дараах хүснэгтээс үзнэ үү.
Хүснэгт 1.3-2.Өрхийн орлогын өдөр тутмын хэрэгцээгээ хангах байдал

	№
	
	Бүрэн хангадаг
	Хангадаг
	Дунд
	Хангаж чаддаггүй
	Байнга гачигддаг

	1
	Хоол, хүнс тэжээл
	1.5
	8.7
	34.2
	39.3
	16.3

	2
	Хувцас хунар
	2.0
	16.8
	39.1
	32.5
	9.6

	3
	Эд хогшил, тавилга
	6.2
	33.5
	30.9
	22.2
	7.2

	4
	Сууцны халаалт, дулаан
	4.2
	16.9
	33.9
	33.3
	11.6

	5
	Сууцны гэрэл цахилгаан
	1.6
	12.4
	31.6
	40.9
	13.5

	6
	Амьдрах таатай орчин
	3.6
	17.6
	33.7
	33.2
	11.9

	7
	Аюулгүй баталгаат байдал
	3.7
	19.1
	38.3
	27.1
	11.7

	8
	Боловсролын зардал
	7.4
	28.4
	36.3
	21.6
	6.3

	9
	Эрүүл мэндийн зардал
	8.2
	26.0
	37.2
	21.9
	6.6

	10
	Нийтийн тээврийн зардал
	5.4
	23.7
	36.6
	28.0
	6.5

	11
	Урлаг соёлын үйлчилгээ
	11.6
	32.3
	31.2
	19.6
	5.3

	12
	Зээл, хүүгийн төлбөр
	22.8
	22.3
	29.3
	20.1
	5.4

	13
	Ирээдүйн хуримтлал
	37.4
	30.2
	17.0
	12.1
	3.3


Эдгээр хэрэгцээг анхаарч, дүүргийн хөгжилд тусгах нь эн тэргүүний зорилт байж болохын зэрэгцээ тухайн дүүрэгт оршин суугаа өрхүүд урлаг соёлын үйлчилгээ(32.3%), ирээдүйн хуримтлал(30.2%), боловсролын зардал(28.4%) зэрэг хэрэгцээг тодорхой хэмжээнд хангаж чадаж буйгаа илэрхийлсэн болно.
Тус хүснэгтэн мэдээлэлд тулгуурлан авч үзэхэд өрхийн орлогын хэмжээ ба өдөр тутмын хүрэлцээнд дараах нөлөөлөл үзүүлж болохоор байна. Үүнд:
· Судалгаанд хамрагдсан өрхүүдийн хувьд хангалттай ажлын байр байхгүй, хангалттай цалин орлогогүйгээс үүдэн наад захын идэж уух(хангаж чаддаггүй-39,3%, байнга гачигддаг-16,3%), өмсөж зүүх хэрэгцээ(хангаж чаддаггүй-32,5, байнга гачигддаг-9.6%) хангагдахгүй байх явдал нийтлэг өндөр үзүүлэлттэй байна. Энэ байдал хүн амын механик өсөлттэй уялдаад цаашид даамжирч магадгүй нөхцөлд байна.
· Өрхийн түвшинд сууцны халаалт, дулаан(хангаж чаддаггүй-33,3%, байнга гачигддаг-11.6%) болон сууцны гэрэл цахилгаанаа(хангаж чаддаггүй-40,9%, байнга гачигддаг-13,5%) хангаж чадахгүй байх явдал мөн л ажиглагдаж байна. Шилжин ирэх хөдөлгөөн, хүн амын механик өсөлттэй уялдан зөвшөөрөөгдөөгүй, гэрэл цахилгаангүй газарт шилжин ирсэн өрхүүд олноор суурьших хандлага үүсч магадгүй байна.
· Өрх, иргэдийн хувьд амьдрах таатай орчин(хангаж чаддаггүй-33.2%, байнга гачигддаг-11.9%), аюулгүй баталгаат байдал(хангаж чаддаггүй-27.1%, байнга гачигддаг-11.7%) мөн хангагдахгүй байгаа болохыг илэрхийлсэн байна. Уул уурхайгаас үүдэлтэй агаар, ус, хөрсний бохирдол цаашид улам бүр нэмэгдэж магадгүй байна.

· Мөн өрх, иргэдийн хувьд нийгмийн үйлчилгээний зардал болох нийтийн тээвэр(34.5%), эрүүл мэнд(28.5%), боловсролын зардлаа(27.9%) хангаж чадахгүй байгаагаа илэрхийлсэн байна. Энэ нь тухайн дүүрэг аръяал нутгийн хувьд өргөжин томрохын хэрээр нийтийн болон тээврийн хэрэгслийн тоог нэмэх, нөгөө талаар хомсдол үүсэх үндсэн шалтгаан болж байна.
Дүүргийн өрхийн хувьд зайлшгүй шаардлагатай нийгэм, эдийн засгийн дэмжлэг туслалцаа
Багануур дүүргийн иргэдийн хувьд өрхөд зайлшгүй шаардлагатай дэмжлэг туслалцааны талаар дараах байдлаар санал бодлоо илэрхийлжээ. Юуны өмнө тухайн хүснэгтэд үзүүлсэн тоо хэмжээ олон сонголттой хариултын хувь хэмжээгээр илэрхийлсэн үзүүлэлт болно. Энэ нь тухайн өрхүүд өөрийн өрхөд нэн шаардлагатай, үгүйлэгдэж буй тусламж дэмжлэгийн талаар хэд хэдэн хариултыг сонгосон болно.
Эрүүл мэндийн үйлчилгээнд хамруулах шаардлагатай гэж  Багануур дүүргийн өрх, иргэдийн 18.5 хувь нь саналаа илэрхийлсэн. Багануур дүүргийн өрхөд нэн шаардлагатай тусламж дэмжлэг болно. Санал асуулга, ярилцлагын үр дүнгээс үзэхэд Багануур дүүргийн иргэдийн дунд үс цайрах, шүд унах, даралт хэлбэлзэх болон зүрх судасны өвчин нийтлэг тохиолдож байна. Цаашид уул уурхайгаас хамааралтай агаар, ус, хөрсний бохирдлоос үүдэлтэй эрүүл мэндийн асуудлууд улам бүр нэмэгдэх төлөв бий. Ингэснээр эрүүл мэндийн зардал нэмэгдэхийн зэрэгцээ эмчилгээ, сувилгаа үзүүлэх эрүүл мэндийн төвүүд байгуулах хэрэгцээг бий болгоно.
Ажилд зуучлах үйлчилгээ нэн шаардлагатай байгаа хэмээн иргэдийн 15.8 хувь  нь  үзжээ. Нам, улс төрийн хүчний засаглалд оролцох болон эзлэх хувь хэмжээ, улс төрөөс шууд хамааралтай уул уурхайн удирдлага зэрэг нь ажилгүйдэл бий болох, мэргэжилтэй хүмүүс ажилгүйдэх үндсэн хүчин зүйлс болдог байна. Иймд ажилд зуучлах, мэргэжил бүхий ажилгүй иргэдийг хөдөлмөрт зуучлах үйл ажиллагааг хэрэгжүүлэх нь чухал байна.
Ажилгүйдлээс урьдчилан сэргийлэх(11.1%) тусламж дэмжлэг чухал хэрэгцээтэй байгаа талаар Багануур дүүргийн иргэд онцолжээ. Дан ганц уурхайгаас хамаарсан эдийн засаг нь урт хугацаанд хөгжлийн найдвартай тулгуур байж чадахгүй тул жижиг дунд үйлдвэрлэл,
Орон байрны дэмжлэг туслалцаа үзүүлэх(10.6%) хэрэгцээ шаардлага бол дараагийн чухал хүчин зүйлсийн нэг болно. Багануур дүүргийн өрх, иргэдийн хувьд орон сууцны хороолол уурхайчдын байр болон уурхайд ажиллаж буй гэр бүлээс бүрддэг.
Хүүхдийн боловсролыг дэмжих(10.6%) нь Багануур дүүргийн хувьд тулгамдсан асуудлын нэг, шийдвэрлэвэл зохих нийгмийн томоохон асуудал юм. Хорооны засаг дарга болон орон нутгийн мэргэжилтнүүдтэй хийсэн ярилцлагаас үзэхэд зарим хороодод сургууль, цэцэрлэг, биеийн тамирын спорт зал гэх мэт огт байхгүйн улмаас хүүхэд, залуус өөр хороо руу зорчих, шилжин суурьших явдал нийтлэг байдаг. Үүнийг нийслэл, улсын төсвийн төлөвлөгөөнд тусган нэн даруй барих шаардлагатай.
Өрхөд нэн шаардлагатай дээрх тусламж, дэмжлэгийн зэрэгцээ оюутны сургалтын төлбөр(9.1%), амьдрах орчны асуудлыг шийдвэрлэх(7.0%), мэргэжил олгох сургалт зохион байгуулах(6.6%), гэрэл цахилгааны үнийн хөнгөлөлт үзүүлэх(2.6%) зэрэг бусад дэмжлэг туслалцааг үзүүлэх хэрэгтэй байна. Тухайн асуудалд төр засгийн бодлого болон орон нутагт ажиллаж буй уул уурхайн болон томоохон аж ахуйн нэгжүүдийн үүрэг нэн чухал юм.
Орон нутгийн эдийн засгийн хөгжилд үзүүлэх уурхайн нөлөөлөл
Уул уурхайн хуримтлагдсан нөлөөллийн үнэлгээний хүрээнд Багануур хувьцаат компаний дүүргийн хөгжилд үзүүлсэн нөлөөллийн талаарх иргэдийн үнэлгээг энд харьцуулсан болно.

Ингэхдээ тухайн дүүрэг, орон нутгийн хөгжил, нийгэм эдийн засгийн нөхцөл байдалд хэрхэн нөлөө үзүүлснийг Лайкертийн шкалаар(доод үзүүлэлт-1, дээд үзүүлэлт 5) үнэлүүлж, дундаж утгыг тооцон эрэмбэлсэн болно.
Тус үнэлгээнээс үзэхэд Багануур хувьцаат компаний зүгээс тус дүүрэгт үзүүлсэн нийгэм, эдийн засгийн нөлөөлөлд иргэд тааруу үнэлгээ өгсөн байна. Нийгмийн хариуцлага бол орон нутгийн иргэдэд нэн шаардлагатай нийгмийн асуудлыг системтэйгээр судлан тодорхойлж, иргэдийг чадавхижуулах замаар хүн амын амьдрах орчин, нөхцлийг сайжруулах, нийгмийн хөгжлийг хангахад дэмжлэг үзүүлэх явдал юм. Нийт 19 асуудлаар иргэдийн санал бодлыг  авч үзэхэд дугуйн зам барих(3.57), барилга бүтээн байгуулалтад(3.07) харьцангуй өндөр үнэлгээ өгсөн байна. Дараагийн хамгийн өндөр оноо авсан бүлэг үзүүлэлт болох гэрэлтүүлэг камержуулалт(2.98), эрүүл мэндийн үйлчилгээ(2.97), ногоон байгууламж(2.94), боловсролын үйлчилгээ(2.94), цалин орлого(2.91) болон ажлын байр(2.90) нэмэгдүүлэхэд тодорхой хэмжээнд нөлөө үзүүлдэг талаар иргэд өөрсдийн байр сууриа илэрхийлж, үнэлгээ өгсөн байна.
Мөн уул уурхайн зүгээс нийгмийн хөгжлийн дараах үзүүлэлтэд төдийлөн нөлөө үзүүлэхгүй байгааг иргэд дурдсан байна. Үүнд амьдрах орчин нөхцлийг сайжруулах(2.78), ус мөрний ай савыг хамгаалах(2.77), худалдаа үйлчилгээ болон өрхийн хөдөлмөр эрхлэлтийг дэмжих(2.72), мал аж ахуйг хөгжүүлэх(2.51) зэрэгт төдийлөн нөлөө үзүүлж чадахгүй байгааг тус тус дурджээ.
Дүүргийн иргэд орон нутагт хэрэгжиж буй төслийн талаарх мэдээллийг хаанаас, ямар эх сурвалжаас авдаг талаар судлахад иргэдийн хувьд албан ёсны мэдээлэл дутмаг байна. Юуны өмнө орон нутагт хэрэгжиж буй төслийн талаарх мэдээллийг ам дамжсан ярианаас (38.0%) ихэвчлэн авч байгаа нь бодитой бус мэдээллийн эх сурвалж юм. Багануурын орон нутгийн хэвлэл мэдээллийн хэрэгсэл/ХМХ-26.0%/ болон эрх бүхий байгууллагаас(жишээ нь төр, захиргаанаас-18.0%) тодорхой мэдээлэл авч байгаа нь харагдсан.

График 1.3-3. Орон нутагт хэрэгжиж буй төслийн талаарх мэдээлэл авч буй эх сурвалж
Судалгаанаас үзэхэд орон нутагт хэрэгжиж буй төслийн талаарх төрийн бус, иргэний нийгмийн байгууллагын мэдээлэл ихээхэн дутмаг(нийт оролцогчдын ердөө 4.5% нь авдаг) байгаа нь ажиглагдаж байна.
Орон нутгийн хөгжил, эдийн засагт үзүүлэх нөлөөллүүд
· Багануур дүүрэг дэх хөгжлийн болон бүтээн байгуулалтын төслүүд нь богино болон дунд хугацаанд хөдөлмөрийн зах зээлийн эрэлтийг нэмэгдүүлж, ажлын байр шинээр бий болгож, хөдөлмөрийн зах зээлд өрсөлдөөнийг бий болгохын зэрэгцээ өрх, иргэдийн цалин орлогыг нэмэгдүүлэхэд эерэгээр нөлөөлөх болно
· Урт хугацаанд уул уурхайн нөөц баялаг шавхагдаж, улмаар хүн амын тогтвортой суурьшлыг хангах хүчин зүйл болж чадахгүй. Иймд ажлын байр олноор бий болгох үйлдвэрлэл, үйлчилгээг нэмэгдүүлэх нь нэн чухал.
· Цаашид хотжилт, орон нутагт гаднаас ирэх шилжих хөдөлгөөн нь хүн амын өсөлтийг бий болгохын зэрэгцээ хэрэгцээ болон хэрэглээг урамшуулж, тухайн орон нутагт аж үйлдвэрийн бүтээгдэхүүн болон үйлдвэрлэл, үйлчилгээг өргөжүүлэхэд шууд нөлөө үзүүлэх болно.

Нийгэм, эдийн засагт үзүүлэх нөлөөллийг бууруулах арга хэмжээ Монгол улсын Засгийн газарт өгөх зөвлөмж
Нийгмийн асуудлуудад үзүүлэх нөлөөллийг бууруулах талаар
Бүс нутгийг хөгжүүлэх, хүн амын амьжиргааг дээшлүүлэхэд анхаарч, Багануур дүүргийн хөгжлийн төлөвлөлтөд дараах арга хэмжээг хэрэгжүүлэх шаардлагатай.
· Багануур дүүргийн засаг захиргааны нэгжийн одоогийн статусыг хот болгон өөрчлөхгүйгээр хөгжлийн ирээдүй маш бүрхэг юм. Энэ асуудал нь “Нутаг дэвсгэрийн нэгж, түүний удирдлагын тухай” Монгол улсын хуулийн  өөрчлөлтийн хүрээнд шийдвэрлэгдэх шаардлагатай;
· Хотын статустай болсноор уул уурхайн салбарын орлогын төвлөрүүлэн, зарцуулах эрх үүсэх бөгөөд энэ нь уул уурхайн эдийн засгийг нутгийн өөрийн удирдлага хотынхоо хөгжил, бүтээн байгуулалтад зориулах нөхцөл бүрдэх юм;
· УБ хотын бусад дүүргүүдтэй харьцуулахад Багануур дүүрэг залуучууд ихтэй. Тэдэнд зориулсан үйлчилгээг буй болгоход анхаарах шаардлагатай. Үүнд, чөлөөт цагаа өнгөрүүлэхэд нь тохиромжтой спорт заал, усан бассейн зэрэг барьж байгуулахад дүүргийн болон бүс нутгийн хөгжлийн төлөвлөлтөд тусгаж хэрэгжүүлэх;
· Багануур дүүргийн хүн амын өсөлтийг хангахад нэн шаардлагатай байгаа эмнэлгийн үйлчилгээг сайжруулах. Үүнд: Oдоо байгаа эмнэлэгийн тоног төхөөрөмж үйлчилгээг сайжруулах, төрөх эмнэлэг шинээр байгуулах, яаралтай тусламжийг бий болгоход анхаарах;
· Багануур дүүрэгт шилжин ирж байгаа шалтгаануудаас ажилтай болох, хүүхдээ сургуульд сургах, эмнэлгийн үйлчилгээг авах гэж судалгаанд оролцогсдын хариулт давамгайлж байгаад анхаарч, уурхай дагасан бусад ажил эрхлэлтийг нь нэмэгдүүлэх, боловсрол, эрүүл мэндийн үйлчилгээг чанартай хүртээмжтэй олгоход анхаарах шаардлагатай;
· Эдийн засгийн асуудлуудад үзүүлэх сөрөг нөлөөллийг бууруулах талаар
· Цаашид уул уурхайн болон хөгжлийн томоохон төсөл хөтөлбөртэй уялдан одоогийн Багануур дүүргийн хүн амын тоо хэмжээ дунд хугацаанд ойролцоогоор 5 дахин өснө. Энэ тохиолдолд тухайн дүүргийн эдийн засгийн гол салбарууд болох аж үйлдвэр,худалдаа үйлчилгэ, тээврийн салбарт томоохон ачаалал үүсэх магадлалтай тул хөдөлмөрийн зах зээлийн эрэлт нийлүүлэлтийг зөв тооцож төлөвлөх, ажилгүйдлээс урьдчилан сэргийлэх, ажил хөдөлмөрт зуучлах, дахин мэргэшүүлэх шаардлагатай.
· Өнөөг хүртэл Багануур дүүргийг хөгжүүлэх төр засаг, нийслэлээс баримтлах бодлого бүрхэг хэвээр байгааг иргэд, олон нийт төдийгүй төрийн болон төрийн бус байгууллагын мэргэжилтнүүд дурдсан байна. Иймд нүүрс олборлолт, уул уурхайгаас олж буй ашиг орлогоос тодорхой хэмжээний татаас/тотаци/-ыг орон нутгийн санд төвлөрүүлж, урт хугацаанд тухайн дүүрэг, орон нутгийг хөгжүүлэх төлөвлөгөөг батлан, хэрэгжүүлэх хэрэгтэй.
Багануур дүүргийн түвшинд өгөх зөвлөмж
Нийгмийн асуудлуудад үзүүлэх нөлөөллийг бууруулах талаар
Дараах нийгмийн асуудлууд хуримтлагдах аваас орон нутгийн хөгжил удааширч, орон нутгийн иргэд байгалийн баялгийн болон бусад салбарын хөгжлийн үр шимийг хүртэж чадахгүйд хүрнэ;

· Орон нутгийн шийдвэр гаргах үйл явцад иргэдийн оролцоо хангалтгүй ба түүнийг дээшлүүлэх нь засаглалын тулгамдсан асуудал байна. Үүний тулд, нутгийн иргэдийн дараах гурван түвшний оролцоог хангах хэрэгтэй. 1/ уул уурхай болон бусад төсөл хөтөлбөрийн талаар иргэдийн санал бодлоо хэлэх, мэдээлэл өгөх, олж авах оролцоо (судалгаа үнэлгээнд хамрагдах, нийтийн сонсголд орох), 2/ уул уурхай болон бусад төсөл хөтөлбөрийн асуудлаар зөвлөлдөх оролцоо (хурал, уулзалт, хэлэлцүүлэгт орох гм). 3/ уул уурхай болон бусад асуудлаар идэвхитэй үйл ажиллагаагаар дамжин оролцох (ямар нэг төсөл хөтөлбөрт хамрагдах болон тэдгээрийг өөрсдөө хэрэгжүүлэх гм);
· Нутгийн удирдлага болон иргэний нийгмийн байгууллагын хооронд зай завсар үүссэн байна. Энэ зай завсрыг багасгах нэг гол арга зам нь нутгийн удирдлага болон иргэний нийгмийн түншлэлийн зарчмаар хамтран ажиллах явдал байж болно. Орон нутгийн баялгийг орон нутгийн хөгжил, хүн амын сайн сайхан байдалд нь хамгийн их үр өгөөжтэй байлгах нөхцөл нь нутгийн удирдлага болон иргэний нийгмийн зөрчил бус түншлэл мөн;
· Орон нутагт ажилгүйдэл улсын дунджаас 1.3 нэгжээр илүү байгаа бөгөөд уул уурхай болон бусад бүтээн байгуулалтын төслийг хэрэгжүүлвэл орон нутгийн ажилгүйдлийг бууруулахад доритой нөлөө үзүүлэх боломжтой. Үүний тулд, 1/ уул уурхайн төслийн өргөжилтөөр бий болох ажиллах хүчний эрэлт хэрэгцээг нарийвчлан тодорхойлж, орон нутгийн ажилгүй залуучуудыг мэргэжлийн сургалтад хамруулах, нарийн мэргэжлийн боловсрол эзэмшүүлэх, 2/ Эрчим хүч, цахилгаан (Power), аж үйлдвэрийн технологийн паркын төслөөр бий болох ажиллах хүчний эрэлт хэрэгцээг нарийвчлан тодорхойлж, орон нутгийн ажилгүй залуучуудыг мэргэжлийн сургалтад хамруулах, нарийн мэргэжлийн боловсрол эзэмшүүлэх, 3/ уул уурхайн салбарыг дагалдсан орон нутгийн хөнгөн болон хүнсний үйлдвэрийг кластерийн загвараар хөгжүүлэх, тухайлбал, уул уурхайн ханган нийлүүлэлт, төрөл бүрийн хүнсний зүйлс, хувцас болон бусад үйлдвэрлэлийн кластерийг хөгжүүлэх;
· Уул уурхайн салбар нь гэр бүл хийгээд хөдөлмөр эрхлэлт гэсэн хүний амьдралын хамгийн чухал хоёр салбарт жендерийн асуудлыг бий болгох хандлагатай байдаг. Энэ нь тухайн орон нутагт ажиглагдаж байна. Орон нутагт эрэгтэйчүүдийн ажил эрхлэлтийн түвшин эмэгтэйчүүдийнхээс дээгүүр байж ирсэн бөгөөд үүнд уул уурхайн салбарын нөлөө илэрхий байна. Хөдөлмөр эрхлэлтийн жендерийн тэгш бус байдал болон ялгарлыг бууруулахад, 1/ дээр дурдсан уул уурхай дагасан, бусад салбарын үйлдвэрлэл, үйлчилгээний кластерийг хөгжүүлэх, 2/ ажилгүй эмэгтэйчүүдийн нарийвчилсан судалгааг гаргаж, үйлдвэрлэл, үйлчилгээнд шаардлагатай мэргэжил олгох зэрэг ажил шаардлагатай;
· Гэмт хэрэг тэр дундаа иргэдийн эрх чөлөө, эрүүл мэндийн эсрэг гэмт хэргийн гаралтыг бууруулах нь орон нутгийн гэмт хэргээс урьдчилан сэргийлэх зөвлөлийн хамгийн эхний анхаарах асуудал болж байна. Үүнийг бууруулах нэг том чиглэл нь архидан согтуурахын эсрэг үйл ажиллагаа бөгөөд согтуугаар үйлдсэн гэмт хэргийн эзлэх хувь хэмжээ илт өндөр байгаагаас харж болно;
· Уул уурхай дагасан хотын амьдралд уурхайчдын (тэр дундаа нарийн мэргэжил шаардахгүй ажилчдын) дунд дэд соёл бий болох ба энэ нь ажлын ачаалал, ядаргаа тайлах архи согтууруулах ундааны хэрэглээ байж болох нь харагдаж байна. Эрүүл амьдралын хэв маягийг бүрдүүлэхэд чиглэсэн орон нутгийн төсөл, хөтөлбөрүүдийг арга зүйн болоод санхүүгийн хувьд дэмжих шаардлагатай;
· Эдийн засгийн асуудлуудад үзүүлэх сөрөг нөлөөллийг бууруулах талаар

· Уул уурхайг дагасан хөгжил богино болон дунд хугацаанд ажил эрхлэлт, хүн амын амьжиргаа, цалин орлогод нөлөөлөх боловч, урт хугацаанд эдийн засгийн найдвартай салбар байж чадахгүй тул бүс нутгийн хөгжлийн давуу тал нөөц боломжийг бүрэн ашиглаж, жижиг дунд үйлдвэрлэл, үйлчилгээг бүх талаар дэмжин ажлын байр бий болгох шаардлагатай.
· Тус дүүргийн хувьд газарзүйн ашигтай байршилтай. Нийт зүүн аймгуудын тээврийн хэрэгсэл дайран өнгөрдөг, аялал жуулчлалын томоохон газруудад очих зам газар болно. Иймд зам харилцааг дагасан дэд бүтэц болох хоолны газар, кафе зэрэг үйлдвэрлэл, үйлчилгээг хөгжүүлэх боломжтой.
· Уул уурхай, аж үйлдвэр, үйлдвэрлэл үйлчилгээ нэмэгдэх боловч, уламжлалт мал аж ахуй хумигдаж, газар тариалангийн салбарын бүтээгдэхүүний гарц багасч болохоор төлөв ажиглагдаж байна. Иймд эрчимжсэн мал аж ахуйг хөгжүүлэх чиглэлд анхаарал хандуулвал зохино.
Багануур ХХК-ний түвшинд өгөх зөвлөмж
· Уул уурхайн салбарын ил тод байдал хангалтгүй байгаа талаар оролцогч талууд дурдаж байна. Түүнийг хангах чиглэлд  анхаарал хандуулах хэрэгтэй. Үүний тулд,  а/ Уул уурхайн орлого, зарлага, байгалийн баялагийн нөөц ба ашиглалт, цаашдын төлөвлөгөөний талаарх мэдээллүүдийг орон нутгийн иргэдэд өгөх, нээлттэй байлгах нь зүйтэй;
· Багануур ХХК-д компанийн засаглал учир дутагдалтай байна. Улс төр, эрх мэдлийн бүтцээс хараат бус удирдлагын тогтолцоог бэхжүүлэх шаардлага тавигдаж байна. Уул уурхайн компанийн засаглалыг сайжруулах, Багануур ХХК-д уул уурхайн салбарын дэлхийн шилдэг компаниудын соёлыг нэвтрүүлэх хэрэгтэй;
· Уул уурхайн нийгмийн хариуцлагыг нэмэгдүүлэх, Багануур ХХК нь нийгмийн хариуцлагын бодлогоо боловсруулан батлах, түүний хүрээнд дунд болон урт хугацааны хөтөлбөрүүдийг хэрэгжүүлэх нь орон нутгийн хөгжилд хувь нэмэр оруулах үндсэн арга зам мөн. Нийгмийн хариуцлагын үйл ажиллагааг түр зуурын сайн үйлс, филантропист хандлагаар бус, бизнесийн үйл ажиллагааны салшгүй хэсэг байлгах хэрэгтэй. Энэ тохиолдолд уул уурхайн салбар өөрийн бизнесийн үйл ажиллагааг орон нутгийн нийгмийн хөгжилд интеграцчилах;
· Хөдөлмөр эрхлэлтийн оролцооны жендерийн тэгш бус байдал болон ялгарал нь (segregation) улмаар гэр бүлийн харилцаан дах, цаашилбал засаглал, соёл, иргэний нийгэм гээд бусад салбар дахь жендерийн тэгш бус байдалд хөтөлсөөр ирсэн ажээ. Уул уурхайн компаниуд ажилчдын болон тэдний гэр бүлийн гишүүдэд зориулсан гэр бүлийн боловсролыг дэмжих хөтөлбөр батлан хэрэгжүүлэх, гэр бүлийн зөвлөгөө өгөх үйлчилгээг нэвтрүүлэх зэргийг бизнесийн үйл ажиллагааны салшгүй нэг хэсэг болгох хэрэгтэй;
· Ядуурлыг бууруулахад чиглэсэн “Зорилтот бүлгийн хөгжил хамгааллыг сайжруулах” зорилго бүхий орон нутгийн хөтөлбөрийн менежмент, үр нөлөөг шинэ шатанд гаргах хэрэгтэй. Үүний тулд орон нутгийн хөдөлмөр, халамжийн байгууллагын дээрх үйл ажиллагааг уул уурхайн компанийн нийгмийн хариуцлагын хөтөлбөртэй уялдуулах шаардлагатай.

· Сүүлийн жилүүдэд Багануур дүүргээс гадагш чиглэсэн шилжилт саарч, дотогш чиглэсэн шилжилт зүүн бүсийн аймгуудаас, зэргэлдээх сумдуудаас эрүүл мэндийн үйлчилгээ, боловсролын үйлчилгээг зорин ирж байгааг анхаарах. Үйлчилгээний хүртээмжийг сайжруулснаар, шилжин ирэгсдэд үзүүлэх сөрөг нөлөөллийг бууруулах боломжтойг анхаарч, дараах асуудлуудыг шийдвэрлэх;
· Тавиул хүүхдүүдийн асуудлыг оновчтойгоор шийдвэрлэх гарц болох сургуулийн дотуур байрыг яаралтай эхлүүлэхэд онцгой анхаарах;
· Харьяаллын бус иргэдийг эмнэлгийн үйлчилгээнд хамруулсны төлөө ЭМД нь тэдгээр эмнэлгийн үйлчилгээний байгууллагадаа олгогдохгүй байгааг анхаарч, холбогдох яам болон бусад газруудад нөхцөл байдлаа танилцуулж, шийдвэрлүүлэх;
· Хөгжлийн бэрхшээлтэй иргэдийн орон нутагт ажиллаж, амьдрах таатай нөхцөл байдлыг бий болгох, гудамж талбай, нийтийн тээвэр, байгуулагын орц гарц, бусад шаардлагатай байгууламжид тэдний хэрэгцээнд зориулан шинэчлэх ажилд байгалийн баялаг бүхий орон нутгийн уул уурхайн нийгмийн хариуцлага чухал байна;
· Хөгжлийн бэрхшээлтэй иргэдийн хөдөлмөр эрхлэх боломжийг шинээр бий болох бүтээн байгуулалтын төслүүдэд бий болгохын тулд урьдчилан төлөвлөх хэрэгтэй. Хөгжлийн бэрхшээлтэй хүүхдэд зориулсан тусгай хэрэгцээт хүүхдийн цэцэрлэг, өдөр өнжүүлэх төв зэргийг байгуулах шаардлагатай;

